
تعارف

اگر ہم یہودی یا مسیحی پس منظر  نہ رکھنے والےلوگوں سے پوچھیں   کہ "عہد نامہِ قدیم کا مطالعہ کیوں کیا جائے؟" تو زیادہ تر شاید یہ کہیں گے: "عہد نامہِ قدیم تو بہت پرانا اور غیر متعلقہ ہے، اس کو پڑھنے کی کوئی خاص ضرورت نہیں۔" لیکن مسیح کے پیروکار ہونے کے ناطے ہم عہد نامہِ قدیم کو خدا کا کلام مانتے ہیں۔ یہ مقدس کلام  ہے۔ حیرت کی بات یہ ہے کہ جب ہم مسیحیوں سے بھی پوچھتے ہیں کہ "عہد نامہِ قدیم کا مطالعہ کیوں کیا جائے؟" تو اکثر جواب ملتا ہے: "کچھ چیزیں ہیں جو آج بھی اہم ہیں۔" لیکن بہت بار ،حتیٰ کہ مخلص مسیحی بھی کہتے ہیں: "یہ اتنا پرانا ہے کہ پڑھنے کے قابل نہیں۔" تو پھر آج کے مسیحیوں کو عہد نامہِ قدیم کیوں پڑھنا چاہیے؟
یہ سبق ہماری سیریز بادشاہی، عہد اور عہد نامہِ قدیم کےمجموعہ کا پہلا حصہ ہے۔ اس سیریز میں ہم خدا کی بادشاہی اور عہد کے موضوعات کو دیکھیں گے اور یہ ،کہ یہ موضوعات عہد نامہِ قدیم کی کتابوں میں کس طرح ظاہر ہوتے ہیں۔ یہ پہلا سبق ایک بنیادی سوال کا جواب دے گا: "عہد نامہِ قدیم کا مطالعہ کیوں ضروری ہے؟" آج کے مسیحیوں کو بائبل کے اس حصے میں دلچسپی کیوں ہونی چاہیے؟ اور ہمیں ان قدیم صحیفوں کے مطالعے کے لیے خود کو کیوں وقف کرنا چاہیے؟
ابتداء ہی سے ہمیں  یہ ماننا ہوگا کہ عہد نامہِ قدیم کا مطالعہ آسان نہیں ہے۔ یہ خاص طور پر مشکل ہے کیونکہ عہد نامہِ قدیم کا مجموعہ کئی کتابوں پر مشتمل ہے، جو مختلف مصنفین نے مختلف تاریخی حالات میں تقریباً ایک ہزار سال کے عرصے میں لکھیں۔ لیکن جیسا کہ ہم اس سیریز میں دیکھیں گے، اگر ہم ایک بات سمجھ لیں، تو ہم بڑی پیش رفت کر سکتے ہیں: یہ سب کتابیں کچھ بنیادی عقائد پر قائم ہیں جن پر عہد نامہِ قدیم کے تمام مصنفین متفق تھے۔ وہ سب مانتے تھے کہ خدا نے بنی  اسرائیل کے ساتھ اپنے تعلق کو اُن پالیسیوں کے ذریعے چلایا جو اُس نے اپنے عہدوں کے ذریعے قائم کیں۔ اور وہ یہ بھی مانتے تھے کہ یہ عہد، خدا کے عظیم مقصد کو پورا کرنے کے لیے کئے گئے تھے — یعنی اپنی بادشاہی کے ذریعے ساری تخلیق کو اپنی جلال کے لیے تبدیل کرنا۔ عہد نامہِ قدیم کے مصنفین نے خدا کی بادشاہی اور عہد کے ان بنیادی عقائد کو اپنی کتابوں میں مختلف حالات کے مطابق استعمال کیا۔
جب ہم یہ سوال کرتے ہیں کہ "عہد نامہِ قدیم کا مطالعہ کیوں ضروری ہے ؟" تو ہم تین بڑے پہلوؤں پر غور کریں گے:
1. سب سے پہلے، ہم مانیں گے کہ ہمیں اس کا مطالعہ کرنا چاہیے کیونکہ ہمارے اور عہد نامہِ قدیم کے درمیان ایک فاصلہ ہے۔
2. دوسرا، ہم دیکھیں گے کہ مسیح کے پیروکاروں کو یہ کام  ضرورکرنا چاہیے کیونکہ عہد نامہِ قدیم آج بھی ہمارے لیے متعلقہ ہے۔
3. اور تیسرا، ہم یہ جانیں گے کہ ہمیں مطالعہ اس لیے بھی کرنا چاہیے تاکہ ہم اپنی زندگیوں میں عہد نامہِ قدیم کو ذمہ داری کے ساتھ لاگو کر سکیں۔
آئیے اس حقیقت کے ساتھ آغاز کرتے ہیں  کہ عہد نامہِ قدیم کے صحائف ہمیں نا آشنا، اور خود سے بہت دور کی چیز لگتے ہیں۔



فاصلہ

بائبل کے طلبہ جب   عہد نامہِ قدیم کا مطالعہ شروع کرتے ہیں اکثر ایک متوقع تجربے سے گزرتے ہیں ۔ ہمیں درست طور پر سکھایا جاتا ہے کہ عہد نامہِ قدیم خدا کا  لاتبدیل اور الہامی کلام ہے، اس لیے ہم میں سے اکثر یہ فرض کر لیتے ہیں کہ  ان صحیفوں میں  ایسی تعلیمات   ہیں جو آسانی سے مسیحی زندگی پر لاگو ہو سکتی ہیں۔ جب تک ہم   صرف وسیع موضوعات پر بات کریں، جیسے خدا کی صفات یا اُس کے احکام ("چوری نہ کرنا" یا "قتل نہ کرنا")، تو ہمیں لگتا ہے کہ ہم  ان تعلیمات سے مانوس ہیں۔ لیکن جیسے ہی ہم زیادہ گہرائی میں مطالعہ کرتے ہیں، ہمیں پتہ چلتا ہے کہ عہد نامہِ قدیم کے کئی حصے ایسے تصورات پیش کرتے ہیں جو ہمارے لیے مانوس نہیں ہیں۔ حقیقت یہ ہے کہ جتنا ہم پڑھتے ہیں، اُتنا ہی ہمیں لگتا ہے کہ ہم ایک قدیم اور دُور دراز  کی دنیا میں داخل ہو رہے ہیں۔
ہم عہد نامہِ قدیم کے اس فاصلے کو دو طریقوں سے دیکھیں گے:
1. پہلے ہم اس فاصلے کے اسباب پر غور کریں گے — یہ صحیفے ہمیں اتنے اجنبی کیوں لگتے ہیں؟
2. پھر ہم اُن فاصلوں کی  اقسام کو دیکھیں گے  ۔
 عہد نامہِ قدیم میں کون سےتصورات  ایسے ہیں جو جدید مسیحیوں کے عقائد سے بہت مختلف لگتے ہیں؟ آئیے سب سے پہلے  اپنے اور عہد نامہِ قدیم کے درمیان فاصلے کی اہم وجوہات پر غور کرتے ہیں۔
اسباب
 کم از کم ایسے دو عوامل ہیں جو ہمیں عہد نامہِ قدیم سے دوری کا احساس دلاتے ہیں۔ ایک طرف، خدا نے یہ صحیفے انسانیت کو ایک عمل کے ذریعے دیے جسے نامیاتی الہام   کہا جاتا ہے۔ دوسری طرف، خدا نے عہد نامہِ قدیم کو اُس مقصد کے لیے ڈیزائن کیا جسے ہم الٰہی موافقت کہتے ہیں۔ یہ خصوصیات عہد نامہِ قدیم کے مطالعے میں ہمیں درپیش کئی مشکلات کی  وضاحت کرتی ہیں۔
نامیاتی الہام
انجیل کے تاریخی نظریے میں کلام کے الہام کو اکثر "نامیاتی الہام" کہا جاتا ہے۔ اگرچہ ہم مانتے ہیں کہ روح القدس نے صحیفے کو الہام دیا، لیکن یہ اصطلاح اس بات کو ظاہر کرتی ہے کہ یہ الہام انسانی مصنفین کی شخصیت، تجربات اور ارادوں سے بالکل الگ تھلگ  نہیں تھا۔ یعنی، روح القدس کی خاص اور لاتبدیل نگرانی کے تحت، انسانی مصنفین نے خود طے کیا کہ کیا لکھنا ہے۔ بائبل "میکانیکی الہام" کا نتیجہ نہیں تھی۔ خدا نے انسانی مصنفین کو محض ایک آلہ  ہی نہیں بنایا۔ نہ ہی یہ "رومانوی الہام" تھی، جیسے خدا نے صرف مصنفین کو لکھنے کی ترغیب دی ہو، جیسا کہ ہم موسیقاروں یا فنکاروں کے بارے میں کہتے ہیں کہ اُنہیں"الہام"  ہوتا ہے۔  بلکہ، خدا نے کلام کے مواد کو باریک بینی سے  اپنے اختیار اور قابو میں رکھا تاکہ یہ بے خطا ہو اور صحیح طور پر خدا کا کلام کہلائے۔ لیکن اُس نے انسانی مصنفین کی شخصیت، تجربات اور مقاصد کو بھی استعمال کیا تاکہ ہم کلام  کو "مقدسین   کے الفاظ" بھی کہہ سکیں۔

غور کریں  کہ پطرس نے پولس کے خطوط کے بارے میں کس طرح بات کی  ۔ 2 -پطرس 3 : 15 -16  میں ہم یہ الفاظ پڑھتے ہیں:
" اور ہمارے خُداوند کے تحمُّل کو نجات سمجھو۔ چُنانچہ ہمارے پِیارے بھائی پَولُس نے بھی اُس حِکمت کے مُوافِق جو اُسے عِنایت ہُوئی تُمہیں یِہی لِکھا ہے۔  اور اپنے سب خَطوں میں اِن باتوں کا ذِکر کِیا ہے جِن میں بعض باتیں اَیسی ہیں جِن کا سمجھنا مُشکِل ہے اور جاہِل اور بے قِیام لوگ اُن کے معنوں کو بھی اَور صحِیفوں کی طرح کھینچ تان کر اپنے لِئے ہلاکت پَیدا کرتے ہیں۔"     ) 2 -پطرس 3 : 15 -16   )
ان آیات میں پطرس رسول نے تصدیق کی کہ پولس کے خطوط خدا کی طرف سے دی گئی حکمت کے ساتھ لکھے گئے تھے۔ دوسرے لفظوں میں، خدا کی روح نے پولس کے خطوط کو الہام دیا تاکہ وہ محض انسانی تحریریں نہ رہیں بلکہ خدا کی طرف سے دی گئی تحریریں ہوں۔ لیکن پطرس نے یہ بھی کہا کہ پولس کی شخصیت ان خطوط میں جھلکتی ہے۔ غور کریں کہ اُس نے کہا " ہمارے پِیارے بھائی پَولُس نے بھی اُس حِکمت کے مُوافِق جو اُسے عِنایت ہُوئی تُمہیں یِہی لِکھا ہے ۔" یہ    پولس  ہی کے خطوط تھے۔ اس طرح ہم دیکھتے ہیں کہ پطرس کے نکتہ ِ نظر کے مطابق پولس کے خطوط ایک ایسے عمل کا نتیجہ تھے جس میں خدا اور انسانی مصنف دونوں شامل تھے۔
یہی نظریہ عہد نامہِ قدیم پر بھی لاگو ہوتا ہے۔ اسی لیے عہد نامہِ قدیم کی شریعت کو نہ صرف خدا کی شریعت کہا جاتا ہے بلکہ موسیٰ کی شریعت بھی کہا جاتا ہے۔ یہ خدا اور موسیٰ دونوں سے آئی۔ اسی لیے بہت سے زبور داؤد کے زبور کہلاتے ہیں۔ نامیاتی الہام کا نظریہ یہ بھی واضح کرتا ہے کہ بائبلی مصنفین نے انسانی مصنفین جیسے یسعیاہ، یرمیاہ اور دانی ایل کا ذکر کیوں کیا۔ اگرچہ خدا عہد نامہِ قدیم کا اصل مصنف تھا، اُس نے مقدس نبیوں کو استعمال کیا تاکہ وہ اپنی کتابیں لکھیں، اور یہ کتابیں اُن کی شخصیت، اُن کے زمانے اور اُن کے حالات کی عکاسی کرتی ہیں۔
جب آپ غور کرتے ہیں تو یہ سمجھنا مشکل نہیں رہتا  کہ بائبل کا نامیاتی الہام ہمیں عہد نامہِ قدیم سے دوری کا احساس کیوں دلاتا ہے۔ عہد نامہِ قدیم کے تمام مصنفین قدیم لوگ تھے۔ وہ قدیم مشرقِ قریب کی دنیا میں رہتے تھے اور کئی لحاظ سے وہ اُسی زمانے کے لوگوں کی طرح سوچتے اور لکھتے تھے۔ اس کے علاوہ، عہد نامہِ قدیم کے مصنفین مسیح کے آنے سے پہلے لکھ رہے تھے۔ اُن کے پاس وہ مکمل مسیحی الہٰیات نہیں تھی جو آج ہمارے پاس ہے۔ نتیجتاً جب ہم عہد نامہِ قدیم کا مطالعہ کرتے ہیں تو جلد ہی ہمیں محسوس ہوتا ہے کہ اُس زمانے کی دنیا ہماری جدید دنیا سے بہت مختلف تھی۔
عہد نامہِ قدیم کے یہودی 600 سے زیادہ لاوی شریعتی قوانین  کے مطابق زندگی گزار رہے تھے، جو اُن کی زندگی کے ہر پہلو — اخلاقی، شہری، روحانی — کو قابو میں رکھتی تھیں۔ یہ قوانین مردوں اور عورتوں کے تعلقات، جانوروں، کھیتی باڑی، تہواروں اور دیگر معاملات کو چلاتے تھے۔ لہٰذا یہ سب مسائل ہماری تشریح اور سمجھ کے لیے نہایت اہم ہیں، اور ہمیں یہ کوشش نہیں کرنی چاہیے کہ اکیسویں صدی کی دنیا کو پہلی صدی یا قبلِ مسیح کی دنیا پر زبردستی لاگو کریں۔
— ڈاکٹر تھیڈیئس جے۔ جیمز، جونیئر
نامیاتی الہام کی وجہ سے جو مشکلات پیدا ہوتی ہیں، اُن کے علاوہ ہمیں یہ بھی ماننا چاہیے کہ عہد نامہِ قدیم سے دوری کا ایک اور سبب الٰہی موافقت بھی ہے۔
الٰہی موافقت  
وسیع معنوں میں "موافقت" ایک اصطلاح ہے جو الہٰیاتی ماہرین یہ بیان کرنے کے لئےاستعمال کرتے ہیں   کہ جب بھی خدا انسانیت پر اپنا آپ ظاہر کرتا ہے، وہ محدود انسانی اصطلاحات میں بات کرتا ہے۔ چونکہ خدا لامحدود اور ناقابلِ فہم ہے، اس لیے جب بھی وہ اپنا آپ ظاہر کرتا ہے، وہ انسانوں کی سطح پر جھک کر ایسا کرتا ہے تاکہ ہم سمجھ سکیں۔ ورنہ ہم اُس کو بالکل بھی نہ سمجھ پاتے۔ یسعیاہ 55  : 8-9میں ہم یہ الفاظ پڑھتے ہیں:
"خُداوند فرماتا ہے کہ میرے خیال تُمہارے خیال نہیں اور نہ تُمہاری راہیں میری راہیں ہیں۔کیونکہ جِس قدر آسمان زمِین سے بُلند ہےاُسی قدر میری راہیں تُمہاری راہوں سے اورمیرے خیال تُمہارے خیالوں سے بُلند ہیں۔ " یسعیاہ  ( 55  : 8-9 ) 
خدا کے خیالات اور طریقے اتنے بلند اور لامحدود ہیں کہ اُس کا   انکشاف  ہمیشہ انسانوں کی صلاحیتوں اور سمجھ بوجھ  کے مطابق ڈھالاجاتا  ہے۔ اُس نے ایسا اس لیے کیا تاکہ   ہم میں سے کچھ نہ کچھ  لوگ اُس کے کلام کو سمجھ سکیں اور اُس کی پیروی کر سکیں۔
یہ جاننا بھی ضروری ہے کہ عہد نامہِ قدیم میں خدا نے صرف عمومی انسانی حدود کے مطابق موافقت نہیں کی، بلکہ اُس نے اسرائیل کی مخصوص تاریخی صورتحال کے مطابق بھی موافقت کی، جو قدیم مشرقِ قریب میں رہتے تھے۔ خدا نے عہد نامہِ قدیم کے صحیفے اس طرح ڈیزائن کیے کہ سب سے پہلے قدیم اسرائیلی اُنہیں سمجھ سکیں۔
اسی لیے عہد نامہِ قدیم کو عبرانی اور آرامی زبان میں لکھا گیا۔ خدا نے دس احکام پتھروں پر دیے کیونکہ اُس زمانے میں اہم قومی دستاویزات، بشمول شاہی قوانین، اسی طرح پتھروں پر تحریر کیے جاتے تھے۔ اور کئی لحاظ سے عہد نامہِ قدیم کی داستانوں، شاعری، حکمت کی کتابوں اور شریعت کے ادبی انداز اُس زمانے کے عام ادبی رواجوں کے مطابق تھے۔ ان سب طریقوں سے خدا نے عہد نامہِ قدیم کو اپنے قدیم لوگوں کے لیے "موافق"              بنایا تاکہ وہ اُسے سمجھ سکیں۔
اسی وجہ سے جب ہم جدید  دور کے لوگ عہد نامہِ قدیم کا مطالعہ کرتے ہیں تو   بار بار یہ حقیقت  ہمارے سامنے آتی ہے کہ یہ قدیم لوگوں کے لیے" موافق"    بنایا گیا تھا۔ یہ سب سے پہلے اسرائیل کے قدیم لوگوں کو مخاطب کرنے کے لیے لکھا گیا تھا۔

بائبل کی ہر کتاب ایک مخصوص، اصل سامعین کے لیے لکھی گئی تھی، اور ہم اکیسویں صدی کے لوگ وہ اصل سامعین نہیں ہیں۔ یہ بات دلچسپ اور ہمارے لیے مددگار ہو سکتی ہے کہ نئے عہد نامہ کی زیادہ تر کتابیں خطوط یا مکتوبات ہیں۔ اس لیے جب ہم ان خطوط کو پڑھتے ہیں  ، تو ہم دراصل دوسروں کے خطوط پڑھ رہے ہوتے ہیں۔ اور اگر  ہم چاہیں تو اس  اصول کو کو پوری بائبل پر بھی لاگو کر سکتے ہیں ۔ یہ ہمارے لیے ہیں کیونکہ ہم کلیسیا سے تعلق رکھتے ہیں، لیکن یہ اولین طور پر   اس زمانے کے  اصل سامعین کے لیے لکھی گئی تھیںـ"
ـ ڈاکٹر رابرٹ میک ایون 
فاصلے کی اقسام
یہ مان لینا ٹھیک  ہے کہ عہد نامہِ قدیم اکثر ہم جدید دور کے لوگوں کو خود سے دُور  محسوس ہوتا ہے۔ لیکن یہ حقیقت کبھی کبھی ہمیں الجھن میں ڈال دیتی ہے اور یہاں تک کہ ہمیں اُس حصے کا مطالعہ کرنے سے بھی روک سکتی ہے۔ ایک  طریقہ جو ہمیں مدد دے سکتا ہے، وہ  یہ ہے کہ ہم اُن چیزوں کی شناخت کریں جو عہد نامہِ قدیم میں ہمیں اجنبی لگتی ہیں۔ جب ہم جان لیں کہ ہمیں اکثر کون سی اقسام کے فاصلے ملتے ہیں، تو ہم بہتر طور پر ان صحیفوں کو سمجھنے اور اپنی زندگیوں پر لاگو کرنے کے قابل ہو جائیں گے۔
فاصلے کی کئی اقسام بیان کی جا سکتی ہیں، لیکن ہمارے مقصد  کو سمجھانے کے لیے ہم تین پر بات کریں گے:
1. الہٰیاتی فاصلہ  
2. ثقافتی فاصلہ  
3. ذاتی  فاصلہ  
یہ تینوں فاصلے کئی طریقوں سے ایک دوسرے سے جُڑے ہوئے ہیں، لیکن گفتگو کے لیے ہم ان کو الگ الگ دیکھیں گے۔ سب سے پہلے ہم الہٰیاتی فاصلے پر غور کریں گے۔
الہٰیاتی فاصلہ  
جب ہم الہٰیاتی فاصلے کی بات کرتے ہیں تو ہم بنیادی طور پر اُس فرق کے بارے میں سوچتے ہیں جو عہد نامہِ قدیم کے مصنفین کو  ملے ہوئے محدود  الہام  ، اور ہمیں مسیح میں ملے ہوئے مکمل الہام  کے درمیان ہے۔ ہر مسیحی جانتا ہے کہ عہد نامہِ قدیم بعض اوقات ایسے تصورات  پیش کرتا ہے جو بظاہر نئے عہد نامہ کی تعلیمات سے میل نہیں کھاتے۔
کچھ مثالیں دیکھیں:
· پیدائش 22 میں خدا نے ابرہام  کو اپنے بیٹے کی قربانی دینے کو کہا، اور اُس کی آمادگی پر اُسے برکت دی۔ لیکن اگر آج کوئی شخص یہ دعویٰ کرے کہ خدا نے اُسے اپنے بیٹے کی قربانی دینے کو کہا ہے، تو ہم اُس کو سنجیدگی سے نہیں لیں گے۔
· موسیٰ کے زمانے میں خدا نے اپنے وفادار لوگوں سے توقع کی کہ وہ ایک عظیم فوج کی طرح مصر سے نکل کر وعدے کی سرزمین تک مارچ کریں۔ لیکن آج اگر ہم دیکھیں کہ کچھ مسیحی واقعی سینا کے بیابان میں مارچ کر رہے ہیں، تو یہ ہمیں عجیب لگے گا۔
· عہد نامہِ قدیم میں ہم دیکھتے ہیں کہ کچھ لوگ نذیری نذر کے ذریعے خدا کی خدمت کے لیے اپنے بال نہ کاٹنے کا عہد کرتے تھے۔ یا ہم پڑھتے ہیں کہ خدا نے یروشلم کے ہیکل کو واحد عبادت گاہ مقرر کیا۔ ہم دیکھتے ہیں کہ خدا نے اپنے لوگوں سے جانوروں کی قربانیوں کا مطالبہ کیا تاکہ گناہوں کا کفارہ ہو، اور اُس نے کنعان کے شہروں کی مکمل تباہی کا حکم دیا، جس میں عورتیں اور بچے بھی شامل تھے۔
یہ سب چیزیں ہمیں حیران کرتی ہیں کیونکہ یہ نئے عہد نامہ کی تعلیمات سے بہت مختلف لگتی ہیں۔ اس طرح کے الہٰیاتی فرق کی فہرست بہت لمبی ہے۔ جو بھی کہا جائے، یہ حقیقت ہے کہ ہمارے اور عہد نامہِ قدیم کے درمیان ایک بڑا الہٰیاتی فاصلہ موجود ہے۔
 جب خدا اپنا آپ ظاہر کرتا ہے تو وہ وقت اور جگہ کے مطابق  کرتا ہے۔ پرانے عہد میں کھانے کے کچھ قوانین اور پاک/ناپاک رسومات تھیں۔ یہ اسرائیلیوں کے لیے تھیں، لیکن آج ہمیں اُن کی ضرورت نہیں کیونکہ عہد بدل گیا ہے۔ اگر آپ لوگوں  کے لئے یہ لازم ٹھہراتے  ہیں کہ خدا کے ساتھ صحیح تعلق کے لیے پرانے عہد کی شریعت پر چلنا  ضروری ہے، تو یہ خطرناک ہے، کیونکہ پرانا عہد اب مسیح میں پورا ہو چکا ہے۔
- ڈاکٹر اسٹیفن جے۔ ویلَم
الہٰیاتی فاصلے کے علاوہ، ایک اور قسم کا فاصلہ جو ہمیں عہد نامہِ قدیم سے الگ کرتا ہے وہ ہے ثقافتی فاصلہ — یعنی قدیم مشرقِ قریب اور ہماری جدید دنیا کے درمیان موجود فرق۔
ثقافتی فاصلہ 
ثقافتی فاصلہ اس لیے موجود ہے کیونکہ انسانی ثقافتیں ہمیشہ بدلتی رہتی ہیں۔ سماجی ڈھانچے تبدیل ہوتے ہیں، پرانی روایات عجیب اور پرانی لگتی ہیں۔ اگر آپ اپنے ہی ملک میں 200 سال پہلے کے وقت میں چلے جائیں تو آپ کو لگے گا کہ آپ ایک مختلف دنیا میں ہیں۔ اب اگر یہ صرف 200 سال پہلے کا  فرق  اتنا بڑا ہے ، تو سوچیں کہ عہد نامہِ قدیم کے زمانے اور آج کے زمانے کے  درمیان کتنا زیادہ فرق ہوگا۔
عہد نامہِ قدیم میں ہمیں اسرائیل، کنعان، مصر، اسور، بابل، فارس اور دیگر قدیم ثقافتوں کی زندگی کے بارے میں بتایا جاتا ہے۔ اُن کے عقائد، اقدار اور طریقے ہمارے آج کے عقائد اور اقدار سے بہت مختلف تھے۔
کچھ مثالیں:
· عہد نامہِ قدیم زیادہ تر زرعی دنیا کی تصویر پیش کرتا ہے۔ کھیتی باڑی اور جانور پالنے کا ذکر بار بار آتا ہے، لیکن آج کے شہری لوگ اس طرزِ زندگی کا تصور بھی مشکل سے کر سکتے ہیں۔
· اُس زمانے کی ٹیکنالوجی ہماری آج کی ٹیکنالوجی سے بالکل مختلف تھی۔ مواصلات، کام اور روزمرہ زندگی کے وسائل اُس وقت موجود نہیں تھے۔
· عہد نامہِ قدیم میں  خاندانوں کی طرف سےطے شدہ شادیوں کا ذکر ہے۔  اس کے علاوہ ہم دیکھتے ہیں کہ اہم شخصیات نے  کئی کئی شادیاں کیں  ۔ 
· غلامی کی مختلف صورتیں بھی موجود تھیں۔
· اسرائیل کے اندر اور باہر کی ثقافتیں سلطنتوں اور بادشاہوں کے سیاسی اثرات سے گہری متاثر تھیں۔ بڑے بادشاہ اور اُن کی فوجیں کلام  میں اہم کردار ادا کرتی ہیں۔ اُس زمانے کے لوگ جمہوری اصولوں سے تقریباً ناواقف تھے۔
یہ سب چیزیں ہمیں سوچنے پر مجبور کرتی ہیں کہ ہم ایک ایسی بائبل کے ساتھ کیا کریں جو اتنی مختلف ثقافتوں  سے منسلک ہے۔ یہی ثقافتی فرق ہمیں عہد نامہِ قدیم سے ایک بڑا فاصلہ محسوس کراتا ہے۔
اگر آپ عہد نامہِ قدیم کو دیکھیں تو آپ کو وہاں ایسی چیزیں ملیں گی جو آج کے حالات سے بالکل مختلف ہیں۔ مثال کے طور پر، عہد نامہِ قدیم زرعی ماحول میں تھا۔ اور    ایک سے زیادہ بیویاں رکھنا عام تھا۔۔۔ یہ سب ہمیں   ثقافتی طور پر ہم سے بہت دور لگتا ہے۔ 
-ڈاکٹر لوئس اورٹیزا  
جب ہم دیکھ چکے  ہیں کہ عہد نامہِ قدیم کی الہٰیات اور ثقافت ہمیں اکثر اجنبی محسوس ہوتی ہیں، تو ہمیں ایک تیسرے فاصلے پر بھی غور کرنا چاہیے — جسے ہم "ذاتی فاصلہ"  کہہ سکتے ہیں۔

ذاتی  فاصلہ  
جب ہم "ذاتی فاصلہ" کی بات کرتے ہیں تو اس سے مراد یہ ہے کہ عہد نامہِ قدیم کے زمانے میں رہنے والے لوگ جدید دور کے لوگوں سے مختلف تھے۔ ہمارے اور اُن کے درمیان موجود خلا اکثر بہت ذاتی اور انسانی عوامل سے جُڑا ہوتا ہے۔ یقیناً عہد نامہِ قدیم کے لوگ ہم سے، ہر طرح اور بالکل  ہی مختلف نہیں تھے۔ جیسا کہ ہم آگے دیکھیں گے، وہ کئی اہم پہلوؤں میں ہم سے ملتے جلتے  بھی تھے۔ لیکن ساتھ ہی اُن کے ذاتی تجربات بہت مختلف تھے، جو اُنہیں آج کے انسانوں سے نمایاں طور پر الگ کرتے ہیں۔
 یہ بات  حیران کن نہیں ہونی چاہیے کہ عہد نامہِ قدیم کے لوگ آج کے لوگوں سے مختلف تھے۔ اُن کی سوچیں اور سرگرمیاں اُس الہٰیاتی اور ثقافتی دنیا سے پیدا ہوئیں جس میں وہ رہتے تھے۔ مثال کے طور پر، الہٰیاتی سطح پر عہد نامہِ قدیم کے کئی افراد نے غیر معمولی روحانی تجربات کیے جو آج  ہم نہیں کرتے۔ اُنہوں نے آسمان کے مناظر دیکھے، خدا کی آواز سنی، اور آسمانی مخلوقات سے براہِ راست تعلق رکھا۔ سوچیں، اگر آپ کو ایسے روحانی تجربات ہوتے — الہامی رویائیں، فرشتوں اور بدروحوں سے ملاقاتیں — تو آپ کی شخصیت کتنی بدل جاتی؟ یقیناً ایسے تجربات ہمیں بہت مختلف بنا دیتے۔ یہ حقیقت ہمیں یہ سمجھنے میں مدد دیتی ہے کہ ہم عہد نامہِ قدیم کے لوگوں سے کئی اہم پہلوؤں میں مختلف ہیں۔
اس کے علاوہ، ثقافتی اثرات بھی ہمیں اُن سے مختلف بناتے ہیں۔ عہد نامہِ قدیم میں لوگ اکثر ایسے کردار ادا کرتے تھے جو ہمارے لیے اجنبی ہیں۔ وہ بادشاہ، ملکہ، خادم اور غلام  ہوتے تھے۔ مرد اور عورت اپنے کرداروں کو اُس وقت بالکل مختلف انداز میں دیکھتے تھے۔ عہد نامہِ قدیم کے لوگوں کی شخصیتیں قدیم جنگوں کے خوفناک حالات سے گہرے طور پر  متاثر تھیں۔ جدید ٹیکنالوجی  کی مدد کے بغیر قحط اور خشک سالی کا سامنا اُن کی جسمانی اور جذباتی صحت پر شدید اثر ڈالتا تھا۔ آج ہم میں سے اکثر نے ایسے حالات کبھی نہیں دیکھے۔ اسی لیے ہمیں عہد نامہِ قدیم کے لوگوں سے تعلق جوڑنے میں مشکل پیش آتی ہے۔
اب جب ہم نے اُن اسباب اور اقسام کو تسلیم کر لیا ہے جو ہمیں عہد نامہِ قدیم سے دور کرتے ہیں، تو اب ہمیں دوسرے موضوع کی طرف بڑھنا چاہیے: عہد نامہِ قدیم کی جدید لوگوں کے لیے اہمیت۔ اگر یہ صحیفے اتنے پرانے ہیں، تو ہمیں کیوں یہ توقع رکھنی چاہیے کہ یہ آج بھی ہمارے لیے  اہم ہیں؟
اہمیت

مسیحیوں کے  پاس  بے شمار وجوہات ہیں کہ وہ عہد نامہِ قدیم کو اپنی زندگیوں کے لیے اہم سمجھیں۔ لیکن شاید سب سے مضبوط دلیل یسوع اور اُس کے پہلے صدی کے رسولوں اور نبیوں کی تعلیمات ہیں۔ اُنہوں نے پُر اعتماد طریقے سے یہ سکھایا کہ عہد نامہِ قدیم صرف اسرائیل کے لیے خدا کا کلام نہیں تھا بلکہ اُن کے زمانے کے مسیحیوں کے لیے بھی خدا کا کلام تھا۔ آج کئی مسیحی یہ مانتے ہیں کہ نیا عہد نامہ عہد نامہِ قدیم کو ختم کرنے کے لیے دیا گیا تھا۔ لیکن حقیقت میں یسوع اور اُس کے رسولوں نے اس کے بالکل برعکس کہا۔ اُنہوں نے سکھایا کہ عہد نامہِ قدیم ہر زمانے میں وفادار مسیحی زندگی کے لیے نہایت اہم ہے۔
نیا عہد نامہ کئی جگہوں پر یہ سکھاتا ہے کہ عہد نامہِ قدیم ہماری زندگیوں کے لیےاہم  ہے۔ لیکن ہم دو پہلوؤں پر غور کریں گے:
1. یسوع کی تعلیمات۔
2. پولس رسول کی تعلیمات۔
آیئے پہلے یسوع کی تعلیمات پر نظر ڈال کر دیکھتے ہیں کہ عہد نامہِ قدیم ہماری زندگیوں کے لیے کتنا اہم  ہے۔

یسوع کی تعلیمات
یسوع نے اپنے پیروکاروں کے لیے عہد نامہِ قدیم کی اہمیت اور اختیار کے بارے میں کیا سکھایا؟ اس کو سمجھنے کے لیے ہم اُس کی تعلیم کے دو پہلو دیکھیں گے۔ پہلے ہم اُن حوالوں کو دیکھیں گے جنہیں اکثر یسوع کے عہد نامہِ قدیم پر منفی تبصرے سمجھا گیا ہے۔ پھر ہم اُس کی واضح مثبت تصدیق  کو دیکھیں گے۔ آئیے پہلے یسوع کے کچھ ایسے بیانات پر نظر ڈالتے ہیں، جن کے بارے میں کُچھ مفسرین یہ سمجھتے ہیں کہ یہ  عہد نامہِ قدیم   کے بارے میں یسوع کے منفی تبصرے ہیں۔
منفی تبصرے 
ہم سب یسوع کے پہاڑی وعظ (متی 5 - 7) سے بخوبی  واقف ہیں۔ اس وعظ میں یسوع نے کئی اخلاقی معاملات  پر بات کی۔ اُس کا انداز کئی ایمانداروں کو یہ تاثر دیتا ہے کہ یسوع نے عہد نامہِ قدیم کی تعلیمات کی مخالفت یا اصلاح کی۔
کچھ مثالیں:
· قتل کے بارے میں   :"تُم سُن چُکے ہو کہ اگلوں سے کہا گیا تھا کہ خُون نہ کرنا اور جو کوئی خُون کرے گا وہ عدالت کی سزا کے لائِق ہو گا۔  لیکن مَیں تُم سے یہ کہتا ہُوں کہ جو کوئی اپنے بھائی پر غُصّے ہو گا وہ عدالت کی سزا کے لائِق ہو گا " (متی  5 : 21-22 ) 
· زنا کے بارے میں: "تُم سُن چُکے ہو کہ کہا گیا تھا کہ زِنا نہ کرنا۔  لیکن مَیں تُم سے یہ کہتا ہُوں کہ جِس کِسی نے بُری خواہِش سے کِسی عَورت پر نِگاہ کی وہ اپنے دِل میں اُس کے ساتھ زِنا کر چُکا۔ " (متی    5 : 27-28) 
· طلاق کے بارے میں: "یہ بھی کہا گیا تھا کہ جو کوئی اپنی بِیوی کو چھوڑے اُسے طلاق نامہ لِکھ دے۔ 32لیکن مَیں تُم سے یہ کہتا ہُوں کہ جو کوئی اپنی بِیوی کو حرام کاری کے سِوا کِسی اَور سبب سے چھوڑ دے وہ اُس سے زِنا کراتا ہے " (متی   5 : 31-32) 
· قسموں کے بارے میں :"پِھر تُم سُن چُکے ہو کہ اگلوں سے کہا گیا تھا کہ جُھوٹی قَسم نہ کھانا بلکہ اپنی قَسمیں خُداوند کے لِئے پُوری کرنا۔ 34لیکن مَیں تُم سے یہ کہتا ہُوں کہ بِالکُل قَسم نہ کھانا۔ " (متی 5:  33-34 ) 
· بدلہ کے بارے میں: "تُم سُن چُکے ہو کہ کہا گیا تھا کہ آنکھ کے بدلے آنکھ اور دانت کے بدلے دانت۔  
لیکن مَیں تُم سے یہ کہتا ہُوں کہ شرِیر کا مُقابلہ نہ کرنا " (متی    5 : 38-39) 
· دشمنوں سے محبت کے بارے میں: " تُم سُن چُکے ہو کہ کہا گیا تھا کہ اپنے پڑوسی سے مُحبّت رکھ اور اپنے دُشمن سے عداوت۔  لیکن مَیں تُم سے یہ کہتا ہُوں کہ اپنے دُشمنوں سے مُحبّت رکھّو اور اپنے ستانے والوں کے لِئے دُعا کرو۔ " (متی   5 : 43 -44) 
یقیناً یسوع خدا کا عظیم  ترین انکشاف ہے اور اُس کی تعلیمات عہد نامہِ قدیم سے زیادہ وسیع اور گہری ہیں۔ لیکن بدقسمتی سے کئی مسیحی یہ نتیجہ نکالتے ہیں کہ یسوع نے قتل، زنا، طلاق، قسم، بدلہ اور دشمنوں سے محبت کے بارے میں عہد نامہِ قدیم کی تعلیمات کی مخالفت کی۔
حقیقت میں، یسوع نے عہد نامہِ قدیم کی کسی تعلیم کی مخالفت نہیں کی۔ اُس نے اُس کے اختیار کی تصدیق کی اور اپنے زمانے کی عام غلط فہمیوں کو رد کیا۔ اُس نے فقیہوں اور فریسیوں کے طریقوں پر اعتراض کیا، جو عہد نامہِ قدیم کو اپنی روایات کے ساتھ ملا کر سکھاتے تھے۔ یہ روایات زیادہ تر ظاہری اطاعت پر زور دیتی تھیں، جبکہ یسوع اور عہد نامہِ قدیم دونوں دل کی حالت پر زور دیتے ہیں۔
عام طور پر، یسوع نے اپنی تعلیمات کا اُن باتوں کے ساتھ موازنہ  کیا جو "کہی گئی تھیں" یا "سنی گئی تھیں" — یعنی زبانی روایات تھیں۔ لیکن جب یسوع یا نئے عہد نامہ کے دوسرے مصنفین عہد نامہِ قدیم کا حوالہ دیتا ہے، تو وہ ہمیشہ اُس چیز کا ذکر کرتا ہے جو "لکھی گئی" یا "پڑھی گئی" تھی۔ اور کہیں بھی یسوع نے اُس چیز کی مخالفت نہیں کی جو اس طرح پیش کی گئی ہو۔
لہٰذا پہاڑی وعظ میں یسوع عہد نامہِ قدیم کی لکھی ہوئی تعلیمات سے اختلاف نہیں کر رہا تھا، بلکہ اُن زبانی روایات سے اختلاف کر رہا تھا جو اُس زمانے کے مذہبی اساتذہ نے بڑھا دی تھیں۔ اس روشنی میں ہمیں یسوع کے اصل الفاظ کو زیادہ قریب سے دیکھنا چاہیے تاکہ سمجھ سکیں کہ اُس نے ان زبانی تشریحات کے بارے میں کیا کہا۔
جب یسوع پہاڑی وعظ میں یہ جملہ استعمال کرتا ہے: "تم نے سنا ہے کہ کہا گیا تھا، لیکن میں تم سے کہتا ہوں" تو وہ یہ نہیں کہہ رہا تھا کہ اب عہد نامہِ قدیم کی شریعت منسوخ ہو گئی ہے۔ حقیقت میں، اُس نے بالکل واضح طور پر کہا: "میں شریعت کو مکمل کرنے آیا ہوں۔" یسوع دراصل ایک معروف ربانی طریقہ استعمال کر رہا تھا، جو شریعت کے استاد اپنی تعلیمی اتھارٹی ظاہر کرنے کے لیے استعمال کرتے تھے۔ مطلب یہ تھا: "تم نے روایت میں مختلف لوگوں کو شریعت کی تعلیمات کے بارے میں یہ کہتے سنا ہے، لیکن میں تم سے کہتا ہوں…"۔ یہ انداز موجودہ اور اضافی اختیار کے ساتھ آتا ہے۔ اس طرح یسوع اپنی تعلیمی  اتھارٹی قائم کر رہا تھا، نہ کہ عہد نامہِ قدیم کی شریعت کو رد کرنے کے لیے، بلکہ ایک نہایت اہم الہٰیاتی اور مسیحی نکتہ بیان کرنے کے لیے — کہ شریعت کی تشریح مسیح اور اُس کی تعلیم کے تعلق سے کی جانی چاہیے۔
— ڈاکٹر گریگوری آر۔ پیری
 آئیے اب یسوع کے ان ظاہری تضادات پر غور کریں۔قتل کے مسئلے کے بارے میں، کئی لوگ سمجھتے ہیں کہ یسوع نے قتل کی ممانعت کو بڑھا کر نفرت کو بھی شامل کر دیا۔ لیکن یہ جاننا ضروری ہے کہ عہد نامہِ قدیم نے نہ صرف قتل کو منع کیا بلکہ خدا کے لوگوں کے درمیان پھوٹ اور اختلاف کو بھی منع کیا۔ (
عہد نامہِ قدیم قتل اور نفرت کے خلاف ہے۔
)
محبت اور سلامتی بھرے تعلقات کا یہ نظریہ  ہم زبور    1:133 میں بھی  دیکھتے ہیں۔"دیکھو! کَیسی اچھّی اور خُوشی کی بات ہےکہ بھائی باہم مِل کر رہیں۔"(زبور  133 : 1)
یسوع کے زمانے میں عام روایات یہ اجازت دیتی تھیں کہ یہودیوں کے درمیان نفرت اور اختلاف ہو، جب تک کہ وہ   قتل تک نہ پہنچے۔ لیکن یسوع نے اصل عہد نامہِ قدیم کے معیار کو دوبارہ قائم کیا، اور قتل کی ممانعت کو نفرت کی ممانعت کے ساتھ جوڑ دیا۔


 (
عہد نامہِ قدیم زنا اورہوس کے خلاف ہے۔
)زنا کے بارے میں، کئی لوگ غلطی سے سمجھتے ہیں کہ یسوع نے جسمانی زنا کی ممانعت کو بڑھا کر دل کے زنا کو بھی شامل کر دیا۔ لیکن خروج 20: 17میں دسویں حکم میں صاف لکھا ہے، "تُو اپنے پڑوسی کی بیوی کا لالچ نہ کرنا اور نہ اُس کے غُلام اور اُس کی لَونڈی اور اُس کے بَیل اور اُس کے گدھے کا 
اور نہ اپنے پڑوسی کی کِسی اَور چِیز کا لالچ کرنا۔" (خروج 20    : 17).
یہاں عہد نامہِ قدیم نے واضح طور پر کسی کے شریکِ حیات کی خواہش کرنے کو منع کیا ہے — یعنی دل کےزنا سے منع کیا ہے۔ یسوع کی بات عہد نامہِ قدیم کی شریعت کی نفی نہیں تھی بلکہ اُس کی دوبارہ تصدیق تھی۔
طلاق کے بارے میں، یسوع کے زمانے میں بنی  اسرائیل کے کئی مذہبی رہنما یہ سکھاتے تھے کہ ایک آدمی   کسی بھی وجہ سے اپنی بیوی کو طلاق دے سکتا ہے، بشرطیکہ وہ قانونی کاغذ جاری کرے۔ لیکن عہد نامہِ قدیم واضح طور پر بتاتا ہے کہ خدا ایسے رویے کو پسند نہیں کرتا۔ جیسا کہ ملاکی  2 : 16  میں لکھا ہے، :" خُداوند اِسرائیل کا خُدا فرماتا ہے مَیں طلاق سے بیزار ہُوں " (ملاکی  2 : 16 ) 
 (
عہد نامہِ قدیم طلاق کے خلاف ہے۔
)متی   19 : 3 - 9 میں یسوع نے طلاق پر اپنی رائے تفصیل سے بیان کی۔ وہاں اُس نے واضح کیا کہ طلاق کے خلاف اُس کی تعلیم عہد نامہِ قدیم پر ،خاص طور پر آدم اور حوا کی تخلیق کی کہانی پر مبنی تھی۔
 (
عہد نامہِ قدیم جھوٹ کے خلاف ہے۔  
) قسموں کے بارے میں یسوع کے زمانے میں کچھ ربّی یہ سکھاتے تھے کہ جب تک کوئی قسم کھا کر اپنے وعدے کو پورا کرنے کا پابند نہ ہو، تب تک  جھوٹ بولنا جائز ہے ۔ یسوع نے اس تعلیم سے اختلاف کیا اور زور دیا کہ عہد نامہِ قدیم ہر قسم کے جھوٹ کو منع کرتا ہے، نہ کہ صرف اُن جھوٹوں کو جو قسم توڑنے سے متعلق ہوں۔ مثال کے طور پر،                                                                                                                       امثال   6 : 16 – 17  کے ابتدائی حصے  میں  یوں  لکھا ہے:
" چھ چِیزیں ہیں جِن سے خُداوند کو نفرت ہے بلکہ سات ہیں جِن سے اُسے کراہِیت ہے۔ اُونچی آنکھیں۔جُھوٹی زُبان۔۔۔۔"(امثال   6 : 16 – 17).
اسی لیے یسوع نے متی  5 : 37  میں کہا، "  تُمہارا کلام ہاں ہاں یا نہیں نہیں ہو" (متی 5 : 37) 
یسوع نے عہد نامہِ قدیم سے اختلاف نہیں کیا، بلکہ یہ دکھایا کہ فقیہوں اور فریسیوں کی زبانی روایات عہد نامہِ قدیم کے معیار سے نیچےتھیں۔
 جہاں تک بدلہ لینے کا مسئلہ ہے تو عہد نامہِ قدیم میں "آنکھ کے بدلے آنکھ" (خروج 21 : 24) کا قانون یسوع کے زمانے میں ذاتی انتقام کے  کے لئے استعمال  کیا  جانے لگا تھا۔ لوگ سمجھتے تھے کہ اگر کوئی آپ کے ساتھ برا کرے تو آپ کو حق ہے کہ اُسے اتنا ہی نقصان پہنچائیں۔ لیکن اصل میں یہ قانون موسیٰ کی عدالتوں کے ججوں کے لیے تھا۔ یہ اُنہیں رہنمائی دینے کے لیے تھا تاکہ وہ انصاف کے  مطابق فیصلے کریں اور جرائم کے مطابق سزا دیں۔
 (
عہد نامہِ قدیم انتقام کے خلاف ہے۔
 
)موسیٰ کا مقصد یہ ہر گز  نہیں تھا کہ یہ معیار ذاتی تعلقات پر لاگو ہو۔ بلکہ عہد نامہِ قدیم نے سکھایا کہ عام زندگی میں مہربانی اور رحم دلی کا رویہ اختیار کیا جائے۔ جیسا کہ احبار 19 : 18 میں لکھا ہے:
"  تُو اِنتقام نہ لینا اور نہ اپنی قَوم کی نسل سے کِینہ رکھنا بلکہ اپنے ہمسایہ سے اپنی مانِند مُحبّت کرنا۔ مَیں خُداوند ہُوں۔" (احبار  19 : 18) 
یسوع نے اُس غلط تشریح سے اختلاف کیا جو ججوں کے لیے تھی لیکن عام تعلقات پر لاگو کی جا رہی تھی، اور اُس نے عہد نامہِ قدیم کی اصل تعلیم کی تصدیق کی کہ ہمیں دوسروں کے ساتھ مہربانی دکھانی چاہیے۔
 (
عہد نامہِ قدیم  دشمنوں سی محبت کی ترغیب دیتا ہے۔
 
) آخر میں دشمنوں  کے بارے میں یسوع کے زمانے میں کچھ اساتذہ یہ سکھاتے تھے کہ دشمنوں سے نفرت کرنا جائز ہے۔ وہ شاید احبار  19 : 18کے حکم — "اپنے پڑوسی سے محبت کرو جیسے اپنے آپ سے" — سے یہ نتیجہ نکالتے تھے کہ دشمنوں سے نفرت کرنا بھی مناسب ہے۔ لیکن عہد نامہِ قدیم ہمیں دشمنوں سے محبت کرنے کی ترغیب دیتا ہے۔ مثال کے طور پر، خروج  23 : 4 میں لکھا ہے:
" اگر تیرے دُشمن کا بَیل یا گدھا تُجھے بھٹکتا ہُؤا مِلے تو تُو ضرُور اُسے اُس کے پاس پھیر کر لے آنا۔" (خروج  23: 4) 
اس طرح ہم دیکھتے ہیں کہ یسوع نے اپنی تعلیمات کو عہد نامہِ قدیم کے خلاف نہیں رکھا، بلکہ اپنے زمانے کی غلط تشریحات کو رد کیا اور عہد نامہِ قدیم کی اصل تعلیمات کو دوبارہ قائم کیا۔
 
جب یسوع پہاڑی وعظ میں یہ    کہتا ہے: "تم نے سنا ہے کہ کہا گیا تھا، لیکن میں تم سے کہتا ہوں" تو اس کو سمجھنے کا  بہترین طریقہ یہ ہے کہ ہم سمجھیں کہ یسوع شریعت کے اصل معنی کو واضح کر رہا ہے۔ وہ کوئی نئی بات نہیں لا رہا تھا، بلکہ یہ بیان کر رہا تھا کہ خدا کا مقصد شروع  ہی سے کیا تھا۔
لہٰذا جب شریعت کہتی ہے: "تو زنا نہ کرنا" تو خدا کا مقصد کبھی یہ نہیں تھا کہ لوگ یہ سمجھیں کہ وہ عورتوں کو شہوت کی نظر سے دیکھ سکتے ہیں، چاہے وہ اپنی بیویاں ہی کیوں نہ ہوں۔ یسوع کوئی نیا تقاضا نہیں  کر رہا تھا، بلکہ وہ اُس چیز کو واضح کر رہا تھا جو شریعت میں پہلے ہی موجود تھی۔
— ڈاکٹر جیمز ایم۔ ہیملٹن




 (
یسوع نے عہد نامہِ قدیم کی نہیں، بلکہ اُس کی غلط تشریح کی مُخالفت کی
)


اب جب کہ  ہم نے یسوع کی چند ایسی تعلیمات پر غور کیا جنہیں بعض لوگ غلطی سے عہد نامہِ قدیم پر اُس کے منفی تبصرے سمجھتے ہیں، تو  اب ہمیں اُن حوالوں کی طرف بڑھنا چاہیے جہاں یسوع نے واضح طور پر عہد نامہِ قدیم کے اختیار اور اُس کی اہمیت کی مثبت تصدیق کی ہے — اور یہ تصدیق ہر اُس شخص کے لیے ہے جو اُس کی پیروی کرتا ہے۔
مثبت تصدیق 
انجیلوں میں بے شمارحوالے ہیں جو واضح طور پر مسیح کے اس  مثبت رویے کو ظاہر کرتے ہیں   کہ عہد نامہِ قدیم کی تعلیمات پوری اتھارٹی رکھتی ہیں اور آج بھی  اہم  ہیں۔ یسوع بار بار عہد نامہِ قدیم کو اپنی تعلیمات کی بنیاد کے طور پر استعمال کرتا ہے۔ اور ہمیں اُس منظر کو نہیں بھولنا چاہیے جب یسوع پہاڑ  پر موسیٰ (شریعت دینے والا) اور ایلیاہ (نبی) کے درمیان کھڑا دکھایا گیا۔ چاروں انجیلیں یسوع کی کامل راستبازی پر زور دیتی ہیں — اُس کی مکمل اطاعت  جو شریعت اور نبیوں کے تابع ہو۔ یسوع نے عہد نامہِ قدیم کی تعلیمات کے مطابق زندگی گزاری۔ وہ اُن سب تعلیمات  کو پورا کرنے آیا  تھا اور اُس نے اپنے شاگردوں کو بھی یہی کرنے کی ہدایت  دی۔
یسوع نے متی    5 : 17-18  میں کہا، " یہ نہ سمجھو کہ مَیں تَورَیت یا نبِیوں کی کِتابوں کو منسُوخ کرنے آیا ہُوں۔ منسُوخ کرنے نہیں بلکہ پُورا کرنے آیا ہُوں۔  کیونکہ مَیں تُم سے سچ کہتا ہُوں کہ جب تک آسمان اور زمِین ٹل نہ جائیں ایک نُقطہ یا ایک شوشہ تَورَیت سے ہرگِز نہ ٹلے گا جب تک سب کُچھ پُورا نہ ہو جائے۔" (متی 5 : 17 - 18) 
یہاں یسوع نے زور دیا کہ وہ "شریعت یا نبیوں" کو ختم کرنے نہیں آیا — یہ اُس وقت پورے عہد نامہِ قدیم کے لیے عام اصطلاح تھی۔ اُس نے کہا کہ جب تک سب کچھ پورا نہ ہو جائے شریعت کا چھوٹے  سے چھوٹا حرف بھی باقی رہے گا ۔ اس طرح یسوع نے عہد نامہِ قدیم کی مکمل تصدیق کی۔
بدقسمتی سے، کئی مسیحی ان آیات کو پڑھ کر یہ سمجھتے ہیں کہ یسوع کا مطلب یہ تھا: "میں عہد نامہِ قدیم کو ختم کرنے نہیں آیا بلکہ اُسے غیراہم  بنانے آیا ہوں۔" لیکن حقیقت میں ایسا نہیں تھا۔ یسوع نے  اس کے فوراً بعد متی      5 : 19 میں کہا، "  جو کوئی اِن چھوٹے سے چھوٹے حُکموں میں سے بھی کِسی کو توڑے گا اور یہی آدمِیوں کو سِکھائے گا وہ آسمان کی بادشاہی میں سب سے چھوٹا کہلائے گا لیکن جو اُن پر عمل کرے گا اور اُن کی تعلِیم دے گا وہ آسمان کی بادشاہی میں بڑا کہلائے گا۔" (متی  5 : 19 ) 
یعنی اگر کوئی شخص چھوٹے سے چھوٹے حکم کو بھی نظرانداز کرے یا دوسروں کو نظرانداز کرنے کی تعلیم دے، تو وہ خدا کی بادشاہی میں کم تر ہوگا۔ لیکن جو اُنہیں مانے اور دوسروں کو بھی ماننے کی تعلیم دے، وہ خدا کی بادشاہی میں  بڑا کہلائے گا۔
یسوع جانتا تھا کہ اُس کے زمانے کے یہودی، اور آج کے ایماندار بھی، عہد نامہِ قدیم  کے حُکموں میں سے کچھ مخصوص حصے  اپنی زندگیوں  پر    لاگو کرتے ہیں۔ ہم اُن حصوں پر توجہ دیتے ہیں جو ہمیں پسند ہیں اور اُن حصوں کو نظرانداز یا رد کر دیتے ہیں جو ہمیں پسند نہیں۔ لیکن یسوع نے زور دیا کہ اُس کے شاگردوں کو پورے عہد نامہِ قدیم کی ہر تفصیل کو ماننا اور اُس پر عمل کرنا چاہیے۔
 دیکھیں کہ متی  5 : 20 میں یسوع نے کیا  کہا:
 " مَیں تُم سے کہتا ہُوں کہ اگر تُمہاری راست بازی فقِیہوں اور فرِیسِیوں کی راست بازی سے زِیادہ نہ ہو گی تو تُم آسمان کی بادشاہی میں ہرگِز داخِل نہ ہو گے۔ " (متی 5 : 20 ) 
یعنی مسیح کے پیروکاروں کو یہ منافقت نہیں کرنی چاہیے کہ وہ عہد نامہِ قدیم کو خدا کا کلام تو  مانیں لیکن اُس پر عمل نہ کریں۔
لوقا 24 میں، جب یسوع مردوں میں سے جی اُٹھا، اُس نے ایماؤس کی راہ پر شاگردوں کو عہد نامہِ قدیم کا مطالعہ کرایا اور اُنہیں دکھایا کہ کس طرح تمام صحیفے اُس کی طرف اشارہ کرتے ہیں۔ اس کا مطلب یہ ہے کہ یسوع نے عہد نامہِ قدیم کو نہایت اہم سمجھا، کیونکہ وہ  خود اُس کی طرف اشارہ کرتا ہے۔ گویا وہ کہہ رہا ہو: "تم نے مجھے مردوں میں سے جی اُٹھتے دیکھ لیا ہے، اور یہ حیرت انگیز  بھی ہے۔لیکن یہ نہ سمجھو کہ اب تمہیں صحائف کی ضرورت نہیں۔ بلکہ، مجھے اور خدا کے منصوبے کو سمجھنے کے لیے تمہیں عہد نامہِ قدیم کی اور بھی زیادہ ضرورت ہے۔"اسی طرح، جب یسوع کی آزمائش ہوئی، اُس نے بار بار کہا: "لکھا ہے… لکھا ہے… لکھا ہے…"۔ یہاں خداوند  ہمیں بتا  رہا ہے کہ اگر وہ خود صحائف  کے تابع تھا، تو ہمیں ، یعنی اُس کے پیروکاروں کو کتنا زیادہ اُس کے تابع ہونا چاہیے۔
— ڈاکٹر پیٹر واکر
اب، جب ہم نے دیکھ لیا  کہ یسوع کی تعلیمات نے عہد نامہِ قدیم کی اہمیت اور اختیار کی تصدیق کی  ، تو اب ہمیں نئے عہد نامے کے ایک اور حصے کی طرف بڑھنا چاہیے: 
پولس رسول کی تعلیمات۔



پولس کی تعلیمات
عمومی طور پر، ایونجیلیکل  مسیحی نئے عہد نامہ میں پولس کے خطوط پر بہت زیادہ انحصار کرتے ہیں۔ لیکن اکثر ہم پولس کے رویے  کے بارے میں اس غلط فہمی کا شکار ہو جاتے ہیں کہ اُس نے عہد نامہِ قدیم کو مسیحی زندگی کے لیے غیر متعلقہ  اور غیر اہم قرار دیا۔ بار بار، نیک نیت مسیحی بھی  یہ دلیل دیتے ہیں کہ پولس نے مسیح کے پیروکاروں کو عہد نامہِ قدیم کے اختیار سے آزاد کر دیا۔ لیکن جیسا کہ کئی مفسرین نے واضح کیا ہے، اس معاملے میں پولس اور یسوع کے درمیان مکمل ہم آہنگی تھی۔ یسوع کی طرح، پولس نے بھی اُن طریقوں کی مخالفت کی جن میں لوگ عہد نامہِ قدیم کو غلط استعمال کرتے تھے، لیکن اُس نے اس کے ناقابلِ انکار اختیار اور مسیحی زندگی کے لیے اہمیت پر زور دیا۔
ہم پولس کی تعلیمات کو اُسی طرح دیکھیں گے جیسے ہم نے یسوع کے نکتہ ِ  نظر کو دیکھا۔ پہلے ہم ایک ایسےحوالے  پر غور کریں گے جہاں پولس نے بظاہر عہد نامہِ قدیم کے بارے میں منفی تبصرہ کیا۔ پھر ہم اُس کی مثبت تصدیق پر غور کریں گے کہ عہد نامہِ قدیم مسیح کے پیروکاروں کے لیے کس طرح  اہم  ہے۔
منفی تبصرے  
گلتیوں     3 : 1- 5 کا  یہ مشہور حوالہ پڑھیں:
"اَے نادان گلِتیو! کِس نے تُم پر افسُوں کر لِیا؟ تُمہاری تو گویا آنکھوں کے سامنے یِسُوعؔ مسِیح صلِیب پر دِکھایا گیا۔  مَیں تُم سے صِرف یہ دریافت کرنا چاہتا ہُوں کہ تُم نے شرِیعت کے اَعمال سے رُوح کو پایا یا اِیمان کے پَیغام سے؟  کیا تُم اَیسے نادان ہو کہ رُوح کے طَور پر شرُوع کر کے اب جِسم کے طَور پر کام پُورا کرنا چاہتے ہو؟  کیا تُم نے اِتنی تکلِیفیں بے فائِدہ اُٹھائِیں؟ مگر شاید بے فائِدہ نہیں۔  پس جو تُمہیں رُوح بخشتا اور تُم میں مُعجزے ظاہِر کرتا ہے کیا وہ شرِیعت کے اَعمال سے اَیسا کرتا ہے یا اِیمان کے پَیغام سے؟ (گلتیوں  3 : 1-5)
ان آیات میں پولس نے "شریعت کے کاموں" اور "ایمان" کا موازنہ   کیا۔ کئی لوگوں نے یہ فرض کر لیا  کہ یہ موازنہ  عہد نامہِ قدیم کی اخلاقی تعلیمات کو نئے عہد نامہ یا مسیحی طرزِ زندگی کے خلاف  لا کھڑا کرتا ہے۔ پولس کے ایسے بیانات نے کئی لوگوں کو یہ سوچنے پر مجبور کیا کہ اُس نے عہد نامہِ قدیم کو رد کر دیا۔ لیکن حقیقت میں پولس عہد نامہِ قدیم کے خلاف نہیں تھا، بلکہ اُس کے غلط استعمال کے خلاف تھا۔ یہ اور اس طرح کے بیانات پولس کے خطوط میں دیکھ کر کئی لوگ یہ نتیجہ نکالتے ہیں کہ پولس نے عہد نامہِ قدیم کو غیر متعلقہ قرار دے دیا اور مسیحی ایمان کی بالکل نئی تعلیمات کو اُس کی جگہ دے دی۔ حقیقت میں، کئی مسیحی یہ دلیل دیتے ہیں کہ اگر ہم عہد نامہِ قدیم کو ایک اتھارٹی کے طور پر مانیں تو ہم انجیل سے ہٹ جاتے ہیں۔
لیکن اگر ہم گلتیوں کے پورے خط اور پولس کے دوسرے خطوط کو غور سے دیکھیں، تو ہمیں معلوم ہوتا ہے کہ پولس، بالکل یسوع کی طرح، عہد نامہِ قدیم کے خلاف نہیں تھا۔ وہ اُس کے غلط استعمال کے خلاف تھا۔ پولس نے سختی سے اس بات کی مخالفت کی کہ عہد نامہِ قدیم کو ایک ایسے آلے کے طور پر استعمال کیا جائے جس میں انسان اپنی نجات  شریعت کے کاموں کے ذریعے حاصل کرسکے۔
پولس کا مؤقف یہ تھا کہ عہد نامہِ قدیم خدا کا کلام ہے، لیکن اُس کو قانون پرستی اور خود کو راستباز ٹھہرانے کے لیے استعمال کرنا اُس مقصد کو بگاڑ دیتا ہے جس کے لیے وہ دیا گیا تھا۔ اُس نے واضح کیا کہ نجات ایمان کے ذریعے ہے، اور شریعت کی اطاعت خدا کے فضل کے جواب میں شکرگزاری کے طور پر ہونی چاہیے، نہ کہ نجات حاصل  کرنے کے لیے۔
دیکھیے کہ پولس نے  آگے چل کر گلتیہ کی کلیسیا سے گلتیوں 3 : 10 – 13 میں کیا کہا:
" کیونکہ جِتنے شرِیعت کے اَعمال پر تکیہ کرتے ہیں وہ سب لَعنت کے ماتحت ہیں۔ چُنانچہ لِکھا ہے کہ جو کوئی اُن سب باتوں کے کرنے پر قائِم نہیں رہتا جو شرِیعت کی کِتاب میں لِکھّی ہیں وہ لَعنتی ہے۔  اور یہ بات ظاہِر ہے کہ شرِیعت کے وسِیلہ سے کوئی شخص خُدا کے نزدِیک راست باز نہیں ٹھہرتا کیونکہ لِکھا ہے کہ راست باز اِیمان سے جِیتا رہے گا۔  اور شرِیعت کو اِیمان سے کُچھ واسطہ نہیں بلکہ لِکھا ہے کہ جِس نے اِن پر عمل کِیا وہ اِن کے سبب سے جِیتا رہے گا۔ مسِیح جو ہمارے لِئے لَعنتی بنا اُس نے ہمیں مول لے کر شرِیعت کی لَعنت سے چُھڑایا کیونکہ لِکھا ہے کہ جو کوئی لکڑی پر لٹکایا گیا وہ لَعنتی ہے۔" (  گلتیوں 3 : 10 – 13) 
یہ حوالہ  ظاہر کرتا ہے کہ پولس اُن جھوٹے استادوں کے خلاف تھا جو نجات کو شریعت کی اطاعت  سے جوڑتے  تھے۔ چونکہ کوئی بھی شریعت پر کامل طور پر  عمل نہیں کر  سکتا، اس لیے ایسا رویہ لعنت کا باعث بنتا ہے۔ نجات کا واحد راستہ ایمان کے ذریعے ہے، کیونکہ مسیح نے خود ہمارے لیے لعنت اُٹھائی۔
پولس نے کبھی عہد نامہِ قدیم کو رد نہیں کیا۔ اُس نے کبھی یہ نہیں کہا کہ عہد نامہِ قدیم مسیحیوں کے لیے غیر اہم  ہے۔ بلکہ اُس نے اُن جھوٹے استادوں کی مخالفت کی جو کہتے تھے کہ نجات شریعت کی اطاعت سے ملتی ہے نہ کہ مسیح پر ایمان  لانےسے۔ حقیقت میں، پولس نے عہد نامہِ قدیم کا حوالہ دے کر اپنے نئے عہد نامہ کے اصول کو ثابت کیا کہ خدا کے سامنے راستبازی صرف ایمان سے ہے۔ جیسا کہ اُس نے گلتیوں 3:11 میں حبقوق  2 : 4 کا حوالہ دیا:
" راست باز اِیمان سے جِیتا رہے گا۔  " (   گلتیوں 3 :11) 
اسی طرح، پولس نے رومیوں    12 : 1-4  میں ابرہام کی زندگی کو مثال کے طور پر استعمال کیا۔ اُس کے نزدیک ایمان سے راستبازی کا نیا عہد نامے کا اصول دراصل عہد نامہِ قدیم کی تعلیم میں جڑا ہوا تھا۔
پولس غیر قوموں کا رسول تھا لیکن وہ اپنے یہودی ہم وطنوں سے بھی محبت کرتا تھا۔ وہ چاہتا تھا کہ وہ یسوع مسیح کے ساتھ زندہ تعلق میں بندھ جائیں۔ اُس نے بار بار یہ دکھانے کی کوشش کی کہ اُن کی میراث — یعنی عہد نامہِ قدیم — یہ سکھاتی ہے کہ لوگ ایمان سے نجات پاتے ہیں۔ اُس نے ابراہام  جیسے بڑے بزرگوں کو مثال بنایا تاکہ یہ دکھا سکے کہ  ابرہام نے  بھی ایمان سے نجات پائی۔ پولس کے لیے یہ نہایت اہم تھا کہ وہ اپنے ہم وطنوں کو قائل کرے کہ اُس کا پیغام دراصل عہد نامہِ قدیم میں جڑا ہوا ہے اور یسوع اُس کی تکمیل ہے۔ پولس کے لیے نہایت اہم تھا کہ وہ عہد نامہِ قدیم کو استعمال کرے تاکہ یہ دکھا سکے کہ نجات صرف ایمان کے وسیلے سے ہے۔"  
-ڈاکٹر ویانی سندو  
پولس   عہد نامہِ قدیم سے محبت  کرتا تھا ، بشمول موسیٰ کی شریعت سے بھی۔ رومیوں  7 : 12 میں اُس نے لکھا "پس شرِیعت پاک ہے اور حُکم بھی پاک اور راست اور اچّھا ہے۔"
لیکن جب ہم خدا کی شریعت کو نجات کمانے کے وسیلےکے طور پر استعمال کرتے ہیں، تو ہم اُس کو اُس مقصد سے ہٹا دیتے ہیں جس کے لیے وہ دی گئی تھی۔ عہد نامہِ قدیم میں لوگ خدا کے فضل اور اُس کے وعدے پر ایمان کے ذریعے نجات پاتے تھے۔ شریعت کی اطاعت نجات کمانے کا ذریعہ نہیں بلکہ اُن کی شکرگزاری کا جواب تھی  ۔ ہمیں آج بھی یہی فرق ماننا چاہیے۔ عہد نامہِ قدیم کی اخلاقی تعلیمات مسیحیوں کے لیے اہم  ہیں، لیکن نجات   کے حصول  کے لیے نہیں بلکہ اُس نجات کے لیے شکرگزاری ظاہر کرنے کے لیے جو ہمیں مسیح میں مفت ملی ہے۔
ہم یہ دیکھ چُکے کہ   پولس کی تعلیمات میں عہد نامہِ قدیم کے بارے میں بظاہر منفی تبصرے دراصل اُس کے غلط استعمال — یعنی اعمال کے ذریعے راستبازی حاصل کرنے کے نظام — کے خلاف  تھے۔ اب ہمیں  پولس رسول کی مضبوط اور مثبت تصدیقات پر غور کریں گے، جو عہد نامہِ قدیم کے اختیار اور مسیح کے پیروکاروں کے لیے اُس کی اہمیت کو واضح کرتی ہیں۔



مثبت تصدیق
پولس یہودی تھا، اور ہمیشہ یہودی رہا۔ اُس کا پس منظر یہودی تھا… وہ اپنی یہودیت کے بارے میں بات کرتا ہے۔   صحیفوں کےساتھ اُس کی دلی  وابستگی تھی  ۔ فلپیوں میں وہ کہتا ہے کہ بطور فریسی وہ شریعت کا  پابند تھا۔ جب وہ گلتیوں  میں اپنے پس منظر کی کہانی بیان کرتا ہے تو وہ بتاتا ہے کہ اُس کا جوش اپنے دور کے دیگر لوگوں سے کہیں زیادہ تھا۔ وہ یہودیت کی بات کر رہا تھا، یعنی عہد نامہِ قدیم کی تعلیمات اور عبرانی بائبل کی تعلیمات کے ساتھ اپنی وابستگی کی بات کر رہا تھا۔ اور غیر قوموں کے پاس جاتے ہوئے اُس کا یہی یہودی پس منظر   اُس کی تعلیم میں جھلکتا ہے   ۔ جب وہ  دیگر قوموں کے پاس جاتا ہے تو وہ چاہتا ہے کہ وہ سمجھیں کہ یسوع کی آمد یہودیوں کے  مسیح کی آمد تھی، اور قوموں کے لیے خوشخبری کی آمد ابرہام  سے کیے گئے وعدوں کی تکمیل تھی… پولس صحیفوں کو رد نہیں کرتا، بلکہ اب وہ اُنہیں نئے انداز میں سمجھتا ہے۔ وہ سمجھتا ہے کہ یسوع  ہی وہ  نُکتہ ِتکمیل ہے جس کی طرف عبرانی بائبل نے اشارہ کیا تھا۔
— ڈاکٹر مارک اے۔ جیننگز
 دیکھئے کہ رومیوں  15 : 4 میں پولس نے عہد نامہِ قدیم کے بارے میں کیا  لکھا:
" کیونکہ جِتنی باتیں پہلے لِکھی گئِیں وہ ہماری تعلِیم کے لِئے لِکھی گئِیں تاکہ صبر سے اور کِتابِ مُقدّس کی تسلّی سے اُمّید رکھّیں۔ " (رومیوں  15 : 4) 
یہاں   "پہلے لکھے گئیں" اور "کتاب ِ مقدس " سے پولس  کی مراد عہد نامہِ قدیم تھا۔ اس کے مطابق، عہد نامہِ قدیم مسیحی امید کو قائم رکھنے کے لیے نہایت ضروری ہے۔ اُس کی داستانیں، شریعت، زبور اور نبوتیں سب ہماری تعلیم کے لیے ہیں۔
لیکن پولس نے اپنی سب سے مضبوط اور واضح تصدیق 2-تیمتھیُس  3 : 16-17 میں دی:
"ہر ایک صحِیفہ جو خُدا کے اِلہام سے ہے تعلِیم اور اِلزام اور اِصلاح اور راست بازی میں تربِیّت کرنے کے لِئے فائِدہ مند بھی ہے۔  تاکہ مردِ خُدا کامِل بنے اور ہر ایک نیک کام کے لِئے بِالکُل تیّار ہو جائے۔ " ( 2-تیمتھیُس  3 : 16-17  ) 
اکثر مسیحی اس آیت سے واقف ہیں، لیکن ہم اکثر یہ سمجھتے ہیں کہ "ہر ایک  صحیفہ" سے مراد نیا عہد نامہ ہے۔ حقیقت میں، جب پولس نے تیمتھیُس کو لکھا تو اُس کے ذہن میں خاص طور پر عہد نامہِ قدیم تھا۔ اُس نے بتایا کہ عہد نامہِ قدیم ہمیں تعلیم دینے، ملامت کرنے، اصلاح کرنے اور راستبازی میں تربیت دینے کے قابل ہے، تاکہ ہم ہر نیک کام کے لیے تیار ہوں۔ مختصر یہ کہ پولس نے   عہد نامہِ قدیم  کو مسیحی زندگی کے لیے لازمی قرار دیا۔
   جب پولس کہتا ہے کہ' ہر ایک صحِیفہ جو خُدا کے اِلہام سے ہے تعلِیم اور اِلزام اور اِصلاح اور راست بازی میں تربِیّت کرنے کے لِئے فائِدہ مند بھی ہے'،  تو وہ عہد نامہِ قدیم کی بات کر تاہے۔ وہ اُس کی اہمیت پر زور دیتا ہے۔ اور وہ کہتا ہے کہ یہ نہ صرف اہم ہے بلکہ پوری طرح متعلقہ ہے… اگر ہمارے پاس عہد نامہِ قدیم نہ ہو تو ہمارے پاس نئے عہد نامہ کے کئی اصطلاحات کو سمجھنے کا کوئی پس منظر نہیں ہوگا۔ مثلاً خدا — یہ خدا کون ہے؟ یا مسیح — مسیح کیا ہے؟ یا گناہ، نجات، حتیٰ کہ انجیل جیسے تصورات۔ یہ سب اصطلاحات عہد نامہِ قدیم میں متعارف کرائے گئے اور وہیں انہیں ارتقاء ملا۔ اور صرف اُنہیں سمجھ کر ہی ہم نئے عہد نامہ کو صحیح طور پر پڑھ سکتے ہیں۔ 
— ڈاکٹر میتھیو نیوکرک
 ہم نے دیکھا کہ ہمیں عہد نامہِ قدیم کا مطالعہ کرنا چاہیے کیونکہ ہمارے سامنے اُس کے فاصلے کا چیلنج ہے اور ہمیں اُس کی اہمیت کی بھی توقع    ہے۔ اب ہمیں اس سبق کے تیسرے بڑے موضوع کی طرف بڑھنا چاہیے: عہد نامہِ قدیم کو اپنی زندگیوں پر لاگو کرنے کا کام۔

اطلاق
یہ کہنا ایک بات ہے کہ عہد نامہِ قدیم آج کے مسیحیوں کے لیے اہم ہے، لیکن اس حقیقت کو عملی طور پر اپنانا دوسری بات ہے۔ بعض اوقات یہ دیکھنا مشکل نہیں ہوتا کہ عہد نامہِ قدیم ہم پر کیسے لاگو ہوتا ہے، لیکن بعض اوقات یہ بہت مشکل ہوجاتا ہے کیونکہ ہمارے اور عہد نامہِ قدیم کے درمیان فاصلہ ہے۔ یہ تسلی کی بات ہے کہ روح القدس مسیح کے پیروکاروں کو عہد نامہِ قدیم کا مطالعہ اور اطلاق کرنے میں مدد دیتا ہے۔ وہ ہمیں ایسے طریقوں سے سکھاتا ہے جو ہماری اپنی استطاعت سے کہیں زیادہ ہیں۔ لیکن یہ ہماری ذمہ داری ہے کہ ہم عہد نامہِ قدیم کا جتنا گہرائی میں ممکن ہو مطالعہ کریں تاکہ ہم اُسے اپنی زندگیوں پر درست انداز میں   لاگو کر سکیں۔
پولس نے تیمتھیُس کو اس ذمہ داری کے بارے میں ہدایت دی ۔ 2-تیمتھیُس  2 : 15 میں پولس نے کہا
"اپنے آپ کو خُدا کے سامنے مقبُول اور اَیسے کام کرنے والے کی طرح پیش کرنے کی کوشِش کر جِس کو شرمِندہ ہونا نہ پڑے اور جو حق کے کلام کو درُستی سے کام میں لاتا ہو۔ " (2-تیموتھیُس 2 : 15).
پولس کے مطابق، مقبول  ہونے کے لیے ہمیں عہد نامہِ قدیم کو ایک "مزدور" کی طرح اپنانا چاہیے — یونانی میں ergates (ἐργάτης) — یعنی ایک ایسا محنتی شخص جو خدا کے کلام کو درست طور پرکام میں لانے  کے لیے محنت کرتا ہے۔
 
جدید دور میں  عہد نامہِ قدیم کے اطلاق کو ہم تین مراحل میں دیکھیں گے:
1. چیلنجز کی نشاندہی — سب سے پہلے ہم اُن رکاوٹوں اور مشکلات کو پہچانیں گے جن پر قابو پانا ضروری ہے تاکہ عہد نامہِ قدیم کو اپنی زندگیوں پر درست طور پر لاگو کر سکیں۔
2. تعلقات  پر غور — پھر ہم اُن تعلقات اور ربط پر غور کریں گے جو ہمارے لئے یہ ممکن بناتے ہیں کہ عہد نامہِ قدیم کو اپنے دور میں لاگو کریں۔
3. ارتقاءکا جائزہ — آخر میں ہم اُن تاریخی اور الہٰیاتیارتقاء کو دیکھیں گے جن کا  عہد نامہِ قدیم کو اپنی زندگیوں پر لاگو کرتے  ہوئےتسلیم کرنا ضروری ہے ۔





چیلنجز
جیسا کہ ہم نے اس سبق میں  پہلے دیکھا، خدا نے عہد نامہِ قدیم اپنے اُس وقت کے لوگوں کو دیا تاکہ وہ اُس کے مطابق زندگی گزاریں۔ لیکن اُس نے یہ صحیفے ہمیں بھی دیے تاکہ ہم  بھی اپنی زندگیوں میں اُن کے مطابق چلیں۔ تاہم، ہماری دنیا عہد نامہِ قدیم کی دنیا سے بہت مختلف ہے۔ ہمارے اور عہد نامہِ قدیم کے درمیان ایک بڑا خلا ہے ۔ہمیں  عہد نامہِ قدیم  کا اطلاق کرتے وقت یہ خلا ذہن میں رکھنا چاہیے۔
1-کرنتھیوں  10 : 11میں پولس نے اس چیلنج کا خلاصہ پیش  کیا:
"یہ باتیں اُن پر عِبرت کے لِئے واقِع ہُوئیں اور ہم آخِری زمانہ والوں کی نصِیحت کے واسطے لِکھی گئِیں۔ " (1-کرنتھیوں 10 : 11).
اس مقام کے وسیع تر سیاق و سباق سے ہم جانتے ہیں کہ پولس کے ذہن میں مصر سے اسرائیل کے خروج  کے واقعات  تھے اور وہ اُنہیں کرنتھیوں پر لاگو کر رہا تھا۔ اُس نے تین باتوں پر زور دیا:
· اُس نے ماضی کے واقعات کا ذکر کیا: "یہ باتیں واقع ہوئیں… اور لکھی گئیں۔"
· اُس نے کہا کہ یہ   "ہماری نصیحت کے لیے لکھی گئیں۔"
· اُس نے تسلیم کیا کہ عہد نامہِ قدیم کے دنوں اور مسیحی دور کے درمیان بہت کچھ ہو چکا ہے، اور مسیح کے پیروکار وہ ہیں "جن پر زمانوں کا خاتمہ آ پہنچا ہے۔"
یہ الفاظ ظاہر کرتے ہیں کہ جدید دور میں عہد نامہِ قدیم کو لاگو کرنے کا چیلنج کیا ہے۔
   1 -کرنتھیوں 10 میں پولس اسرائیل کی تاریخ پر غور کر رہا ہے اور یہ حقیقت  ہےکہ یہ تاریخ عہد نامہِ قدیم میں لکھی گئی ہے۔ وہ کرنتھیوں سے کہتا ہے، جو زیادہ تر سابقہ غیر قوم کے لوگ  تھے کہ ، 'یہ باتیں واقع ہوئیں اور ہماری نصیحت کے لیے لکھی گئیں۔' اس طرح صحیفہ لوگوں پر اختیار رکھتا ہے، چاہے وہ لوگ ابتدائی طور پر مخاطب نہ بھی ہوں۔ خدا صحیفہ کے لکھے جانے پر حاکم ہے، اور اُس کے ذہن میں یہ تھا کہ اگرچہ ابتدا میں اس کے  سامعین کوئی اور تھے، لیکن وہ چاہتا تھا کہ یہ ہم پر بھی لاگو ہو۔"
— ڈاکٹر اسٹیفن ای۔ وٹمر
جیسا کہ پولس کے الفاظ ظاہر کرتے ہیں، عہد نامہِ قدیم کو آج کی زندگی پر لاگو کرنے کے چیلنجز سے نمٹنے کے لیے ہمیں تین باتوں پر غور کرنا ضروری ہے:
1. قدیم دنیا کو سمجھنا — ہمیں اُس زمانے کی دنیا کو جاننا ہوگا جس میں عہد نامہِ قدیم دیا گیا تھا۔ اُس وقت کے رسم و رواج، سماجی ڈھانچے، مذہبی رویے اور روزمرہ زندگی کو سمجھنے سے ہمیں یہ جاننے میں مدد ملتی  ہے کہ خدا نے اپنے کلام کو کس پس منظر میں دیا۔
2. تاریخی ارتقاء پر غور کرنا — ہمیں یہ دیکھنا ہوگا کہ عہد نامہِ قدیم کے زمانے اور ہمارے زمانے کے درمیان تاریخ میں کیا تبدیلیاں آئیں۔ یہ تبدیلیاں ہمیں بتاتی ہیں کہ خدا کا منصوبہ وقت کے ساتھ کس طرح آگے بڑھا اور اُس کی تعلیمات مختلف ادوار میں کس طرح لاگو ہوئیں۔
3. سیکھے گئے اسباق کو اپنی دنیا میں لانا — جو کچھ ہم قدیم دنیا اور تاریخی تارتقاء سے سیکھتے ہیں، اُسے اپنی موجودہ زندگی میں لاگو کرنا چاہیے۔ اصل مقصد ہی  یہی ہے کہ ہم خدا کے کلام کو اپنی روزمرہ زندگی میں عملی طور پر اپنائیں۔
سب سے پہلے ہم یہ دیکھیں گے کہ عہد نامہِ قدیم کی قدیم دُنیا  کو توجہ سے دیکھنا کتنا اہم ہے۔
قدیم دنیا  
ہمارا ایک بنیادی کام یہ ہے کہ ہم عہد نامہِ قدیم کو اُس قدیم دنیا کے تناظر میں سمجھنے کی کوشش کریں جس میں وہ پہلی بار دیا گیا تھا۔ لیکن چاہے ہم کتنی ہی محنت کریں، ہم یہ کام کبھی پوری طرح نہیں کر سکتے۔ ہم جس جدید دنیا میں رہتے ہیں اُس کے اثرات اتنے گہرے ہیں کہ ہم ہمیشہ کلام کے قدیم متن کو اپنی جدید سوچ کے ساتھ پڑھتے ہیں۔ بدقسمتی سے، اکثر لوگ اس حقیقت کو جواز بنا لیتے ہیں کہ وہ اپنی جدید سوچ کو عہد نامہِ قدیم پر تھوپ دیں۔ لیکن ایسا کرنے سے کلام  ہمارے تابع ہو جاتا ہے، بجائے اس کے کہ ہم کلام  کے تابع ہوں۔ اس لیے، اگرچہ ہم اپنی جدید سوچ سے مکمل طور پر بچ نہیں سکتے، لیکن ہرسنجیدہ طالبِ علم کو چاہیے کہ وہ عہد نامہِ قدیم کے متن کو اُس کے اصل معنی میں سمجھنے کے لیے ہر ممکن حد تک  محنت کرے۔
سادہ الفاظ میں، عہد نامہِ قدیم کے کسی متن کا اصل مطلب وہ اثر ہے جو خدا اور اُس کے الہام یافتہ مصنفین نے اُس وقت کےابتدائی  سامعین پر ڈالنے کے لیے بنایا تھا۔ ایک اہم پہلو یہ ہے کہ ہم براہِ راست خدا اور اُس کے الہام یافتہ مصنفین کو اپنے ساتھ بات کرتے نہیں سن رہے، بلکہ ہم اُنہیں دوسروں سے بات کرتے ہوئے سن رہے ہیں۔ اس لیے جب ہم عہد نامہِ قدیم کا مطالعہ کرتے ہیں تو یہ سوالات پوچھنا نہایت اہم ہے: اُس وقت کے سامعین کی ترجیحات کیا تھیں؟ وہ کیا مانتے تھے؟ اُن کے حالات کیا تھے؟ خدا نے اُنہیں اپنے زمانے میں کس طرح اپنی اطاعت کے لیے بلایا؟ ایسے سوالات کے جواب دینا ہمیشہ آسان نہیں ہوتا، لیکن اصل معنی کو سمجھنے کی کوشش ہی جدید دور میں اطلاق کے لیے راستہ ہموار کرتی ہے۔
تاریخی ارتقاء  
کچھ دیگر مذاہب کی کتابوں کے برعکس، عہد نامہِ قدیم کی الہٰی تعلیمات وقت کے ساتھ ساتھارتقاء  کرتی رہیں۔ ہم دیکھتے ہیں کہ عہد نامہِ قدیم میں خدا نے ابتدا میں اپنے بارے میں، دنیا اور انسانوں کے بارے میں حقائق ظاہر کیے۔ پھر اُس نے اسرائیل کے بزرگوں کے زمانے میں، موسیٰ کے دور میں، اور اُس وقت جب  بنی اسرائیل وعدہ کی سرزمین میں داخل ہوئے، مزید حقائق ظاہر کیے۔ لیکن بات یہیں ختم نہیں ہوئی۔ ہم خدا کی وحی کو اسرائیل کی بادشاہت کے دور میں، جلاوطنی کے المیے میں، اور پھر اُس وقت بھی دیکھتے ہیں جب کچھ اسرائیلی واپس وعدہ کی سرزمین میں آئے۔
یہ ایسا نہیں تھا کہ خدا نے ایک بار کچھ ظاہر کیا اور پھر اُس موضوع پر کبھی کچھ نہ کہا۔ بلکہ، عہد نامہِ قدیم کے اندر ہی خدا مسلسل مزید اور مزید تر  ظاہر کرتا رہا۔
اس کے علاوہ، نئے عہد نامہ میں بھی ایمان کی بڑی افزائش سامنے آتی ہیں۔ نیا عہد نامہ عہد نامہِ قدیم کے اختیار کو تسلیم کرتا ہے، لیکن ساتھ ہی نئے دور میں مزید حقائق ظاہر کرتا ہے۔ اس لیے جب بھی ہم عہد نامہِ قدیم کو اپنی زندگیوں پر لاگو کرتے ہیں، ہمیں اُس کے اصل معنی سے آگے بڑھ کر اُن تاریخی تبدیلیوں کو بھی دیکھنا چاہیے جو قدیم دنیا اور ہماری دنیا کے درمیان واقع ہوئیں۔
ایمان  اتنی صدیوں میں ایک جیسا نہیں رہا۔ لیکن یہ بھی نہیں ہے کہ خدا نے ایک مذہب شروع کیا، پھر اُسے چھوڑ کر دوسرا بنا دیا۔ بائبل ایک ہی ایمان کی افزائش  کو ظاہر کرتی ہے۔ علما اکثر اس افزائش  کو "نامیاتی"   کہتے ہیں — جیسے ایک بیج سے درخت بڑھتا ہے۔ بیج اور مکمل درخت میں فرق ہوتا ہے، لیکن وہ ایک ہی جاندار ہے۔ اسی طرح، عہد نامہِ قدیم کے بعد کے حصے پہلے حصوں سے مختلف ہیں، اور نیا عہد نامہ، عہد نامہِ قدیم سے مختلف ہے۔ لیکن یہ فرق نامیاتی افزائش کو ظاہر کرتے ہیں۔ ہمارا ایمان ایک بیج سے شروع ہوا، عہد نامہِ قدیم میں بڑھا اور نئےعہد نامے میں اپنی پختگی کو پہنچا۔
" خدا نے اپنے آپ کو ظاہر کرنے میں  تدریج کا اصول اپنایا ہے۔ بائبل  کے اس انداز کو  ہم 'نامیاتی افزائش ' کہتے ہیں، جہاں خدا کے بارے میں عقائد، موضوعات اور خیالات ایک بیج سے مکمل  درخت کی صورت تک بڑھتے ہیں۔ بائبل خود اپنے تدریجی  پیغام کے بارے میں بات کرتی ہے۔ اس طرح، ہاں، بائبل اور توریت کے اندر ایک قسم کا ارتقاء ہے۔ یہ خدا کی وحی کے آغاز سے اُس کی مکمل پُختگی  تک کا سفر ہے۔ یہ ایسا ہی ہے اگر آپ ایک پھول کے کھلنے کے سارے مرحلوں کی تصاویر لے کر اُن کا مطالعہ کریں۔"
— پاسٹر مائیکل جے۔ گلودو
جیسا کہ ہم دیکھتے ہیں، جدید اطلاق کے چیلنجز کا سامنا کرنے کے لیے ہمیں نہ صرف عہد نامہِ قدیم کی قدیم دنیا اور   تاریخی ارتقاء پر توجہ دینی چاہیے جو خود صحیفوں میں نظرآتی ہیں، بلکہ ہمیں اس حقیقت پر بھی مضبوطی سے تھامے رہنا چاہیے کہ خدا نے عہد نامہِ قدیم کو ہماری دنیا کو مدِنظر رکھتے ہوئے الہام کے ذریعے لکھوایا۔
ہماری دنیا 
جیسا کہ پولس نے 1-کرنتھیوں  10 :11میں کہا، عہد نامہِ قدیم "ہماری نصیحت کے لیے لکھا گیا۔" یہ حقیقت ہمیں یہ یاد دلاتی ہے کہ ہم مسیح کے پیروکار ہونے کے ناطے جدید دنیا میں عہد نامہِ قدیم کو اپنی زندگیوں پر لاگو ذمہ داری کر نا ہماری ذمہ داری ہے۔
اگر ہم آج  کے دور میں عہد نامہِ قدیم کو مؤثر طور پر لاگو کرنا چاہتے ہیں، تو ہمیں یہ سوالات پوچھنے چاہئیں:
· عہد نامہِ قدیم کے کسی متن کا اصل مطلب ہماری دنیا پر کیسے لاگو ہوتا ہے؟
· اس  کا  ہمارے حالات اور ہماری شخصیت  سے کیا تعلق بنتا ہے؟
· ہماری کمزوریاں اور قوتیں کیا ہیں؟
ایسے سوالات آج عہد نامہِ قدیم کو لاگو کرنے کے عمل میں نہایت اہم ہیں۔
رابطے
نئے عہد نامے کا آج کے دور پر اطلاق کرنا ایسا ہی ہے جیسے ہم قدیم دنیا کی  کوئی ایک چیز اُٹھا کر ہزاروں سال کا سفر کریں اور پھر اُس کی اہمیت کو اپنی دنیا  میں دیکھیں۔ یہ ایک لمبا سفر ہے۔ سوال یہ ہے کہ یہ کیسے ممکن  ہو سکتاہے؟
کوئی بھی قدیم کتاب  جدید  دور کے انسان پر تب ہی اثر ڈال سکتی ہے، جب    اُس کتاب اور قاری کے درمیان کچھ نہ کچھ تعلق ہو ۔ اگر کوئی تعلق نہ ہو تو ہم اُسے سمجھ ہی نہ سکیں گے اور اُسے رد کر دیں گے۔ یہی بات عہد نامہِ قدیم پر بھی لاگو ہوتی ہے۔ ہمیں ہمیشہ اُن روابط کو یاد رکھنا چاہیے جو عہد نامہِ قدیم کے زمانے اور ہمارے زمانے کے درمیان موجود ہیں۔
تین بڑے روابط کو نمایاں کرنا ہمارے  لئے مفید ہو سکتا ہے:
1. ہمارا خدا وہی ہے جو قدیم اسرائیلیوں کا خدا تھا۔
2. ہم اُسی دنیا میں رہتے ہیں جس میں وہ رہتے تھے۔
3. ہم اُسی قسم کے انسان ہیں جیسے وہ تھے۔
اب آئیے ان رابطوں اور تعلقات   کا مطالعہ کرتے ہیں  ، اور سب سے پہلے اس حقیقت سے آغاز کرتے ہیں کہ وہ ایک ہی خُدا ہے  جس کی نئے عہد نامے کے مسیحی   عبادت کرتے ہیں،   اور وہ وہی خدا ہے جسے ہم عہد نامہِ قدیم میں دیکھتے  ہیں۔
 (
یہ حقیقت، کہ خُدا ایک ہی ہے، ہمارے اور عہد نامہِ قدیم کے درمیان
خلا پُر کرت
ی ہے۔
) ایک  ہی خُدا 
جیسا کہ ہم نے دیکھا ہے، ہماری جدید دنیا اور عہد نامہِ قدیم کی دنیا کے درمیان ایک بہت بڑا فاصلہ موجود ہے۔ لیکن ایک نہایت سنجیدہ اور گہری حقیقت یہ ہے کہ کچھ بنیادی سچائیاں ہمیشہ ایک جیسی رہی ہیں — یہ کہ ہم کون ہیں، کس دنیا میں رہتے ہیں، اور کس خدا کی عبادت اور خدمت کرتے ہیں۔ آج کے وفادار مسیحی اُسی خدا کی عبادت اور خدمت کرتے ہیں جس کی  عبادت وفادار قدیم اسرائیلیوں نے عہد نامہِ قدیم میں کی تھی۔ یہ حقیقت نہایت اہم رابطہ  قائم کرتی ہے کیونکہ کلام  ہمیں سکھاتا ہے کہ خدا غیر متغیر ہے، یعنی وہ کبھی نہیں بدلتا۔ وہ آج بھی وہی خدا ہے جو قدیم زمانے میں تھا۔ لیکن یہاں ہمیں احتیاط کرنی چاہیے۔ غیر متغیر ہونے کا مطلب یہ نہیں کہ خدا غیر متحرک ہے یا تاریخ سے الگ تھلگ ہے۔ بلکہ اس کا مطلب یہ ہے کہ اُس کی ذات اور اُس کے منصوبے ہمیشہ ایک جیسے ہیں، چاہے وہ مختلف زمانوں میں مختلف طریقوں سے ظاہر ہوں۔
ابدی منصوبہ  
روایتی مسیحی علما   کی یہ تعلیم بالکل درست ہے کہ خُدا تین پہلوؤں کی بنا پر ایک غیر متغیر یعنی نہ بدلنے والا خدا ہے:
1. اُس کا ابدی منصوبہ  
2. اُس کی الٰہی صفات  
3. اُس کے عہد کے وعدے  
آئیے ان تینوں پہلوؤں کو تفصیل سے دیکھیں اور سمجھیں کہ یہ  پہلو کس طرح ثابت کرتے ہیں کہ خدا آج بھی وہی ہے جو عہد نامہِ قدیم کے زمانے میں تھا۔ سب سے پہلے یہ کہ ، خدا کا ابدی منصوبہ — یعنی کائنات کے لیے اُس کا ابدی ارادہ — کبھی نہیں بدلتا۔
جب دنیا میں کوئی واقعہ پیش آتا ہے، لوگ اکثر سوچتے ہیں: کیا یہ واقعی خدا کے منصوبے کا حصہ ہے یا نہیں؟ خاص طور پر جب دنیا میں بُری یا  تکلیف دہ چیزیں نظر آتی ہیں تو ہم سوال کرتے ہیں: خدا کہاں ہے؟ اُس کا مقصد کیا ہے؟ اس مقام پر بائبل کی تعلیم ہمیں یہ سمجھنے میں مدد دیتی ہے کہ کوئی بھی چیز خدا کی حتمی  مرضی اور مقصد سے باہر نہیں ہے۔ افسیوں 1 میں صاف لکھا ہے کہ خدا ہر چیز کو اپنی مرضی کے مطابق انجام دیتا ہے۔ اس کا مطلب یہ ہے کہ تاریخ میں جو کچھ بھی ہوا ہے، وہ آخرکار خدا کے مقصد کا حصہ ہے۔ یہ ہمارے محدود ذہنوں کے لیے ایک بڑا راز ہے، لیکن حقیقت یہ ہے کہ خدا انسانی تاریخ کے ذریعے اپنا منصوبہ پورا کر رہا ہے۔
— ڈاکٹر فلپ رائکن
یسعیاہ  46 : 10 میں یسعیاہ نبی نے کہا: 
"(میں خُدا)جو اِبتدا ہی سے انجام کی خبر دیتا ہُوںاور ایّامِ قدِیم سے وہ باتیں جو اب تک وقُوعمیں نہیں آئِیں بتاتا ہُوںاور کہتا ہُوں کہ میری مصلحت قائِم رہے گی
اور مَیں اپنی مرضی بِالکُل پُوری کرُوں گا۔( یسعیاہ  46 : 10 )

یہ  حوالے کے مطابق بائبل یہ  سکھاتی ہے کہ خدا نے جو کچھ کیا ہے اور جو کچھ وہ کر رہا ہے، وہ سب ایک غیر متغیر اور جامع منصوبے کا حصہ ہے جو تخلیق سے پہلے ہی قائم کیا گیا تھا۔ عہد نامہِ قدیم اور نیا عہد نامہ دو مختلف منصوبے نہیں ہیں، بلکہ ایک ہی منصوبے کے دو مراحل ہیں، جو زمین کو خدا کی بادشاہی بنانے کی طرف بڑھتے ہیں۔
ان اسباق میں ہم اس ابدی منصوبے کے مقصد اور سمت کو کچھ تفصیل کے ساتھ دیکھیں گے، خاص طور پر خدا کے اُس منصوبے کو جس کے تحت وہ اپنی بادشاہی کو زمین پر اسی طرح قائم کرنا چاہتا ہے جیسے آسمان پر ہے۔ لیکن اس مقام پر اتنا کہنا کافی ہے کہ خدا کے ابدی منصوبے کی غیر متغیر یعنی نہ بدلنے والی حقیقت ہمیں یہ سکھاتی ہے کہ اُس کے عہد نامہِ قدیم کے مقاصد نئے عہد نامہ کے مقاصد کے ساتھ پوری طرح ہم آہنگ ہیں۔
چاہے ہمیں اِن دونوں میں کچھ فرق نظر آئے، لیکن حقیقت یہ ہے کہ یہ دونوں عہد دو مختلف منصوبے کی نمائندگی نہیں کرتے۔ نہ ہی کوئی  ایک منصوبہ دوسرے کو منسوخ کرتا ہے اور نہ ہی اُس کی مخالفت کرتا ہے۔ بلکہ، عہد نامہِ قدیم اور نیا عہد نامہ ایک ہی  منصوبے کے دو مراحل یا اقدام ہیں، جو ہمیشہ تاریخ کو ایک ہی غیر متغیر مقصد کی طرف لے جاتے ہیں — اور وہ مقصد یہ ہے کہ زمین کو خدا کی بادشاہی میں تبدیل کیا جائے۔

الٰہی  صفات
دوسرا پہلو یہ ہے کہ خدا اپنی صفات میں بھی غیر متغیر اور لا تبدیل ہے۔
· تاریخ میں خدا اپنی صفات کو مختلف انداز میں ظاہر کرتا ہے: کبھی رحم، کبھی غضب، کبھی قدرت، کبھی ضبط۔
· لیکن اُس کی ابدی فطرت کبھی نہیں بدلتی۔
عبرانیوں   1 : 10 - 12 میں خُدا کی کبھی نہ بدلنے والی فطرت کے بارے میں  لکھا ہے:
" اَے خُداوند! تُو نے اِبتدا میں زمِین کی نیو ڈالیاور آسمان تیرے ہاتھ کی کارِیگری ہیں۔وہ نیست ہو جائیں گےمگر تُو باقی رہے گااور وہ سب پَوشاک کی مانِند پُرانے ہو جائیں گے۔تُو اُنہیں چادر کی طرح لپیٹے گااور وہ پَوشاک کی طرح بدل جائیں گےمگر تُو وُہی ہےاور تیرے برس ختم نہ ہوں گے۔"   ( عبرانیوں   1 : 10 – 12 )
 اور پھر یعقوب  1 : 17میں کہا گیا ہے
"ہر اچّھی بخشِش اور ہر کامِل اِنعام اُوپر سے ہے اور نُوروں کے باپ کی طرف سے مِلتا ہے جِس میں نہ کوئی تبدِیلی ہو سکتی ہے 
اور نہ گردِش کے سبب سے اُس پر سایہ پڑتا ہے۔ " ( یعقوب  1 : 17 )
 جیسا کہ یعقوب نے لکھا، ہمارا خُدا کبھی بدلتا نہیں ۔
بدقسمتی سے، کئی نیک نیت مسیحی اکثر اس طرح بات کرتے ہیں جیسے   عہد نامہِ قدیم میں   خدا کی  صفات کا مجموعہ کُچھ اور  تھا اور اب نئے عہد نامہ میں اُس کے پاس بالکل مختلف صفات ہیں۔ مجھے یاد ہے کہ جب میں چھ سال کا تھا تو میں نے اپنی استانی کو یشوع کی یریحو کی لڑائی کے بارے میں تبصرہ کرتے سنا۔ جب اُس نے ہمیں کہانی سنانا ختم کی تو اُس نے ہماری طرف دیکھا اور کہا: "بچو، عہد نامہِ قدیم میں خدا بہت سخت اور ظالم تھا۔ اُس وقت وہ چاہتا تھا کہ بچے بھی مر جائیں۔ لیکن اب خدا بدل گیا ہے۔ نئے عہد نامہ میں وہ سب سے محبت کرتا ہے۔ کیا تم خوش نہیں ہو کہ تم نئے عہد نامہ کے زمانے میں زندہ ہو نہ کہ عہد نامہِ قدیم میں؟"
اور یقیناً ہم سب بہت خوش ہوئے۔ ہم میں سے کوئی بھی یریحو کے بچوں کی طرح مرنا نہیں چاہتا تھا۔
لیکن حقیقت یہ ہے کہ، اگرچہ میری استانی کی نیت  ٹھیک تھی، لیکن  اُس کی یہ سوچ ایک بہت بڑی غلط فہمی پر مبنی  تھی۔ خدا کی صفات عہد نامہِ قدیم اور نئے عہد نامہ کے درمیان کبھی نہیں بدلیں۔ بلکہ، وہ عہد نامہِ قدیم میں بھی عدالت کا خدا ہے اور نئے عہد نامہ میں بھی۔ اور وہ عہد نامہِ قدیم میں بھی محبت کا خدا ہے اور نئے عہد نامہ میں بھی۔ خدا کی صفات ابدی ہیں۔ وہ ہمیشہ سے غیر متغیر رہی ہیں اور ہمیشہ غیر متغیر رہیں گی۔
خدا کی صفات کی  کبھی نہ بدلنے والی حقیقت ہمیں یہ دکھاتی ہے کہ تاریخ کے ہر دور میں ہمیں یہی تعلقات اور تسلسل دیکھنے کی توقع رکھنی چاہیے۔ خدا کی صفات ذرا برابر بھی نہیں بدلتیں۔ اس لیے ہم پورے اعتماد کے ساتھ کہہ سکتے ہیں کہ اُس کے کام اور اُس کا الہام عہد نامہِ قدیم کے زمانے میں، نئے عہد نامہ کے زمانے میں، اور آج ہمارے زمانے میں ہمیشہ اُس کی ابدی فطرت کو ظاہر کرتے ہیں۔ وہ ہے، اور ہمیشہ سے رہا ہے، اور  وہی خدا  ہے جس کی ہم آج عبادت کرتے ہیں۔
عہد کے وعد ے
  عہد کے وعدے (Covenant Promises)
تیسری حقیقت یہ ہے کہ  خدا اپنے عہد کے وعدوں میں بھی وہی  ایک ہی خدا ہے۔   خدا ہر اُس بات کو پورا کرے گا جس کا اُس نے اپنے لوگوں کے ساتھ عہد میں قسم کھا کر وعدہ کیا ہے اور وہ اس میں کبھی ناکام نہیں ہو گا۔
اب یہاں ہمیں محتاط رہنے کی ضرورت ہے۔ کئی مرتبہ کلام  میں خدا لوگوں کو  سنگین نتائج  کی دھمکی دیتا ہے یا اُنہیں کچھ پیشکشیں کرتا ہے، لیکن وہ اُنہیں پورا نہیں کرتا۔ یاد رہے کہ  دھمکیاں اور پیشکشیں عہد کے وعدے نہیں ہیں۔ عہد کے وعدے وہ باتیں ہیں جنہیں خدا نے قسم کھا کر پورا کرنے کا وعدہ کیا ہے، اور یہ عہد ہمیشہ قائم رہتے ہیں اور کبھی نہیں ٹوٹتے۔ جیسا کہ عبرانیوں 6 : 17میں لکھا ہے:
" س لِئے جب خُدا نے چاہا کہ وعدہ کے وارِثوں پر اَور بھی صاف طَور سے ظاہِر کرے کہ میرا اِرادہ بدل نہیں سکتا تو قَسم کو درمِیان میں لایا۔۔" (عبرانیوں  6 : 17)
اسی وجہ سے خدا کے عہد اس سلسلے میں نہایت اہم کردار ادا کرتے ہیں۔ عہد نامہِ قدیم کی تمام تعلیمات اور نئے عہد نامہ کی تعلیمات ایک دوسرے کے ساتھ جڑی ہوئی ہیں کیونکہ خدا اپنی بادشاہی کے مقاصد کو بڑے بڑے عہدوں کے ذریعے پورا کرتا ہے۔ ہر عہد پچھلے عہد  کی بُنیاد پر قائم ہوتا ہے اور اُسے مزید وسعت دیتا  ہے۔
· سب سے پہلے، خدا نے آدم کے زمانے میں عہد کیا، جس میں اُس نے اپنی بادشاہی کے مقاصد اور انسانوں کے کردار کا تعین  کیا۔
· نوح کے زمانے میں خدا نے اس عہد کو مزید بڑھایا اور فطرت کے استحکام کی ضمانت دی۔
· ابر ہام  کے زمانے میں خدا نے وعدہ کیا کہ  بنی اسرائیل تعداد میں بڑھیں گے  اور خدا کی برکتیں پوری دنیا میں پھیلیں گی۔
·  پھر اُس نے موسیٰ کے ساتھ عہد کیا اور بنی  اسرائیل کے قبیلوں کے سامنے اپنی شریعت رکھی۔
· داؤد کے زمانے میں اُس نے اسرائیل کو ایک بادشاہت بنایا اور وعدہ  کیا  کہ داؤد کی نسل میں سے ایک بادشاہ تخت پر بیٹھے گا اور ہمیشہ کے لیے حکومت کرے گا۔
· اور آخرکار، خدا نے مسیح میں نیا عہد قائم کیا، پچھلی ناکامیوں کو ختم  کیا اور اپنی بادشاہی کے مقاصد کو مکمل کیا۔
یقیناً خدا نے ہر عہد میں مختلف بادشاہی اصولوں پر زور دیا، جیسا کہ اُس کی ناقابلِ فہم حکمت نے مناسب سمجھا۔ لیکن اُس نے ہر عہد میں جو وعدہ کیا، وہ ضرور پورا ہوگا کیونکہ اُس کے عہد کے وعدے غیر متغیر ہیں۔
ہم سب یہ مانتے ہیں  کہ کبھی کبھی ایسا لگتا ہے جیسے خدا نے اپنے کچھ وعدے بھلا دیے ہیں یا اُنہیں ایک طرف رکھ دیا ہے۔ لیکن حقیقت یہ ہے کہ جب ہم کلام  کو صحیح طور پر سمجھتے ہیں —  اور یہ یاد رکھتے ہیں  کہ خدا کبھی نہیں بدلتا — تو ہمیں معلوم ہوتا ہے کہ اُس کا ہر عہد کا وعدہ پورا ہوا ہے یا ضرور پورا ہوگا۔ خدا اپنے وعدوں کو ایسے طریقوں سے پورا کر سکتا ہے جن کی کسی نے توقع نہ کی ہو، لیکن وہ اُنہیں پورا ضرور کرتا ہے۔ اور چونکہ خدا عہد نامہِ قدیم میں بھی وہی غیر متغیر خدا تھا جو آج ہے، اُس کے عہد کے وعدے ہمیں عہد نامہِ قدیم کی تعلیمات سے جوڑ دیتے ہیں۔
ہم نے دیکھا کہ عہد نامہِ قدیم اور آج کا ایمان اس حقیقت سے جُڑے ہیں کہ ہمارا خدا غیر متغیر ہے۔ اب ہمیں دوسرے تعلق پر غور کرنا چاہیے: یہ حقیقت کہ ہم اُسی دنیا میں رہتے ہیں جس میں عہد نامہِ قدیم کے لوگ رہتے تھے۔
ایک ہی جیسی  دُنیا
جیسا کہ ہم نے پہلے نوٹ کیا، ہمارے لیے یہ  بہت آسان ہے کہ ہم اپنے زمانے اور عہد نامہِ قدیم کے زمانے کے فرق کی نشاندہی کریں  ۔ لیکن اگرچہ قدیم اسرائیل کے زمانے سے بہت کچھ بدل گیا ہے، پھر بھی  ہم آج بھی اُسی دنیا میں رہتے ہیں۔ ہمیں کبھی یہ  نہیں سوچنا چاہیے کہ عہد نامہِ قدیم کسی اور کائنات کے لیے لکھا گیا تھا،  یعنی کسی   ایسی دنیا کے لیے جو 




 (
یہ حقیقت، کہ 
ہم ایک ہی دُنیا میں رہتے ہیں
، ہمارے اور عہد نامہِ قدیم کے درمیان
 خلا کو پُر کرتی ہے۔
 
)ہماری دنیا سے بالکل مختلف تھی۔ عہد نامہِ قدیم کی دنیا وہی دنیا تھی جس میں آپ اور میں آج رہتے ہیں۔ ہم عہد نامہِ قدیم کے ایمان داروں کے ساتھ ایک مشترکہ تاریخ اور مشترکہ حال  رکھتے ہیں۔
تاریخی پس منظر
یہ حقیقت کہ عہد نامہِ قدیم کے ایمان دار اُسی دنیا میں رہتے تھے جس میں ہم آج رہتے ہیں، کم از کم دو طرح کے رابطے قائم کرتی ہے جو ہمارے نئے عہد نامہ کے ایمان اور عہد نامہِ قدیم کے ایمان کے درمیان موجود ہیں۔ پہلا تعلق یہ ہے کہ عہد نامہِ قدیم تاریخی پس منظر فراہم کرتا ہے جو ہمارے موجودہ تجربات کو سمجھنے میں مدد دیتا ہے۔ دوسرا تعلق یہ ہے کہ عہد نامہِ قدیم ایسی متوازی صورتِ حال بیان کرتا ہے جو ہمارے موجودہ تجربات کی عکاسی کرتی ہے۔ آئیے اب اس بات کو تفصیل سے دیکھیں کہ جب ہم کہتے ہیں کہ عہد نامہِ قدیم ہمارے ایمان کے تجربات کے لیے تاریخی پس منظر فراہم کرتا ہے تو اس کا کیا مطلب ہے۔
عہد نامہِ قدیم کی سب سے نمایاں اور حیرت انگیز خصوصیات میں سے ایک یہ ہے کہ وہ نئے عہد نامہ کے واقعات اور تعلیمات کے ساتھ ساتھ آج کی دنیا کے لیے بھی پس منظر فراہم کرتا ہے۔ عہد نامہِ قدیم کے واقعات خلا میں نہیں ہوئے۔ وہ خیالی یا فرضی نہیں تھے۔ وہ حقیقی تاریخ میں ہوئے، اور اُن میں سے کئی نے دنیا پر ایسے نشان چھوڑے جو ہمیشہ قائم رہیں گے اور وقت کے ساتھ ختم نہیں ہوں گے۔
مثال کے طور پر، دس احکام جو اسرائیل کو کوہِ سینا پر دیے گئے، نئے عہد نامہ کی اخلاقی تعلیم کے لیے ایک مستقل اور مضبوط پس منظر قائم کرتے ہیں۔ ہم آج بھی دنیا بھر میں یادگاروں، قوانین اور اخلاقی تعلیمات پر  دس احکام کے اثرات دیکھ سکتے ہیں۔ اسی طرح، خدا کا داؤد کو اپنے لوگوں کے لیے ایک مستقل بادشاہت کا سربراہ منتخب کرنا، یسوع کی نسل کے تاریخی پس منظر کو فراہم کرتا ہے، جو داؤد کا   بیٹا ہے۔ اور یقیناً، داؤد کے بیٹے کے طور پر، یسوع آج بھی سب کا بادشاہ ہے۔ صرف وہی  ہے جو ہمیں نجات دے سکتا ہے۔ ان سب اور بے شمار دیگر طریقوں سے، عہد نامہِ قدیم ہمارے زمانے کے لیے تاریخی پس منظر فراہم کرتا ہے۔
متوازی صورتِ حال  
دوسری بات یہ ہے کہ  ہم جانتے ہیں کہ ہم اُسی دنیا میں رہتے ہیں جس میں عہد نامہِ قدیم کے لوگ رہتے تھے   کیونکہ نہ صرف ہم اپنے تجربات کے تاریخی پس منظر کو پہچانتے ہیں، بلکہ ہم عہد نامہِ قدیم اور اپنے زمانے کے درمیان کئی طرح کی  متوازی صورتِ حال بھی دیکھتے ہیں۔
عہد نامہِ قدیم کے ایمان داروں کی طرح، ہم بھی ایک ایسی دنیا میں رہتے ہیں جو خدا نے پیدا کی لیکن گناہ میں دھنس  گئی۔ عہد نامہِ قدیم کے وفادار لوگوں کو دوسرے انسانوں اور شیطانی طاقتوں کی مخالفت کا سامنا کرنا پڑا، اور ہمیں بھی آج اُسی مخالفت کا سامنا ہے۔ عہد نامہِ قدیم میں لوگ کامیابی کے لئے خدا کی مدد پر انحصار کرتے تھے  ۔ ہم بھی اُس کی مدد پر انحصار کرتے ہیں۔ یہ متوازی صورتِ حال بہت وسیع ہے۔ جب ہم سطحی اختلافات سے آگے دیکھتے ہیں، تو ہمیں معلوم ہوتا ہے کہ ہم اُن  ہی حالات میں رہتے ہیں جو عہد نامہِ قدیم کے مصنفین اور اُن کے سامعین کے حالات سے بہت ملتے جلتے ہیں۔
کلام  کی سب سے متاثر کن خصوصیات میں سے ایک یہ ہے کہ وہ پہلے کے واقعات اور بعد کے واقعات کے درمیان متوازی تعلقات کو ظاہر کرتا ہے۔ نبیوں نے بنی  اسرائیل کے مصر سے خروج کو بنی  اسرائیل کی جلاوطنی سے واپسی کے ساتھ جوڑا۔ اناجیل نے یسوع کی زندگی کو بنی  اسرائیل کے مصر سے خروج کے ساتھ جوڑا۔ پولس رسول نے اسرائیل کے وعدہ کی سرزمین کی طرف بڑھنے کو مسیحیوں کی زندگیوں کے ساتھ جوڑا، جو نئے آسمان اور نئی زمین کی طرف مسیح  کے پیچھے چل رہے ہیں۔ یسوع نے موسیٰ کے بیابان میں سانپ کو بلند کرنے اور اپنی صلیب پر بلند ہونے کے درمیان متوازی تعلق کو قائم کیا۔ یہ فہرست بہت طویل ہے اور یہیں ختم نہیں ہوتی۔ علما اکثر ان متوازی تعلقات کو "بائبلی تمثیل" (Biblical Typology) کہتے ہیں۔ بائبلی تمثیل اس حقیقت پر مبنی ہے کہ بعد کی  کوئی صورتِ حال پہلے کی کسی  صورتِ حال کے متوازی ہوتی ہے۔ اور یہ متوازی مماثلتیں بڑی حد تک اس لیے موجود ہیں کیونکہ ہم آج بھی اُسی دنیا میں رہتے ہیں جس میں خدا کے لوگ عہد نامہِ قدیم کے زمانے  میں رہتے تھے۔
ایک ہی خُدا کی عبادت کرنے اور ایک ہی دُنیا میں رہنے کے ساتھ ساتھ ہم عہد نامہِ قدیم کے دور اور اپنے آج کے زمانے کے درمیان ایک رابطہ اس لئے بھی محسوس کرتے ہیں، کیوں کہ دونوں زمانوں کے لوگ بھی ایک ہی جیسے ہیں۔
 (
 
 
یہ حقیقت، کہ 
دونوں زمانوں کے لوگ ایک ہی جیسے ہیں
، ہمارے اور عہد نامہِ قدیم کے درمیان
 خلا کو پُر کرتی ہے۔
 
) ایک ہی  جیسے لوگ
عہد نامہِ قدیم کے قدیم لوگوں اور آج کے جدید انسانوں کے درمیان بے شمار فرق موجود ہیں۔ لیکن کلام  ہمیں یہ سکھاتا ہے کہ ہم سب ایک ہی قسم کے انسان ہیں۔ ہر قسم کے فرق کے باوجود، بہت سی مشترک چیزیں ایسی ہیں  جو  ہمیں زمانے  اور ثقافت کے فاصلے کے باوجود ایک دوسرے  کے ساتھ متحد کرتی ہیں۔
خدا کی صورت  
کم از کم تین ایسےپہلو ہیں جن میں ہم عہد نامہِ قدیم کے لوگوں کی طرح ایک ہی قسم کے انسان ہیں۔
1. تمام انسان خدا کی صورت میں بنائے گئے ہیں۔
2. ہم سب گناہگار ہیں۔
3. اور سب لوگ خدا کے ساتھ عہد میں بندھے ہوئے ہیں۔
سب سے پہلے، تمام انسان، چاہے وہ کسی بھی زمانے یا جگہ میں رہتے ہوں، خدا کی صورت میں بنائے گئے ہیں۔ یہ تعلیم عہد نامہِ قدیم اور نئے عہد نامہ دونوں میں واضح طور پر موجود ہے۔ پیدائش  1 :27  میں ہم یہ الفاظ پڑھتے ہیں:
" خُدا نے اِنسان کو اپنی صُورت پر پَیدا کِیا۔ خُدا کی صُورت پر اُس کو پَیدا کِیا۔ نر و ناری اُن کو پَیدا کِیا۔۔" (پیدائش 1 :27)
پیدائش  9 : 6   میں ہم دیکھتے ہیں کہ   جب گناہ نے انسانیت کو بگاڑ  بھی دیا، تب بھی انسان خدا کی صورت میں رہے۔   لکھا ہے:
" جو آدمی کا خُون کرے اُس کا خُون آدمی سے ہو گا کیونکہ خُدا نے اِنسان کو اپنی صُورت پر بنایا ہے ۔" (پیدائش  9 : 6)
اور اس سے آگے، نیا عہد نامہ بھی اس بات کی تصدیق کرتا ہے کہ سب لوگ خدا کی صورت یا مشابہت میں ہیں۔ یعقوب   3 : 9 میں لکھا ہے:
" اِسی سے ہم خُداوند اور باپ کی حمد کرتے ہیں اور اِسی سے آدمِیوں کو جو خُدا کی صُورت پر پَیدا ہُوئے ہیں بددُعا دیتے ہیں ۔" (یعقوب 3 : 9)
اور جیسا کہ پولس نے 1-کرنتھیوں  11 : 7میں کہا:
" کیونکہ وہ( انسان)  خُدا کی صُورت اور اُس کا جلال ہے۔" (1-کرنتھیوں 11 : 7)
جب خدا نے مرد اور عورت کو اپنی صورت پر بنایا، تو ہم دیکھتے ہیں کہ یہ ایک ایسی چیز ہے جو ہمیں عہد نامہِ قدیم کے تمام لوگوں کے ساتھ مشترک بناتی ہے، آدم اور حوا سب سے پہلے مرد اور عورت تھے۔ یہ حقیقت کبھی ختم نہیں ہوئی، اور یہ ایک بنیادی مماثلت ہے جو ہمیں اُن تمام مقدسین اور اور دیگر تمام لوگوں کے ساتھ جوڑتی ہے جو ہم سے پہلے گزرے ہیں۔
— پاسٹر ٹموتھی ماؤنٹفورٹ
خدا کی صورت کے طور پر اپنا کردار سمجھنا نہایت اہم ہے کیونکہ یہ ہمیں پُوری انسانی  تاریخ  میں خدا کی بادشاہی کے مقاصد کو سمجھنے میں مدد دیتا ہے۔ بعد کے اسباق میں ہم اس پر مزید بات کریں گے کہ خدا کی صورت ہونا کیا معنی رکھتا ہے۔ لیکن اس مقام پر اتنا کہنا کافی ہے کہ کئی انسانوں کی کئی  مشترکہ خصوصیات ہوتی   ہیں۔ ماضی میں کلیسیا نے خاص طور پر اس حقیقت پر زور دیا ہے کہ انسان عقل رکھتے ہیں، اُن کے پاس خاص لسانی صلاحیتیں ہیں، اور وہ اخلاقی یا مذہبی مخلوق ہیں۔
یہ حقیقت کہ عہد نامہِ قدیم اور نیا عہد نامہ دونوں اس بات کی تصدیق کرتے ہیں کہ سب لوگ خدا کی صورت میں ہیں، ہمیں خبردار کرتی ہے کہ ہم عہد نامہِ قدیم کے لوگوں اور جدید انسانوں کے درمیان فرق کو  حد سے زیادہ سمجھیں۔ یقیناً ہم کئی طریقوں سے مختلف ہیں، لیکن  گہری نظر سے دیکھیں تو  ہم آج کے لوگ اُن سے بالکل الگ نہیں ہیں۔ اگرچہ ہم بالکل اُن جیسے نہیں ہیں، لیکن ہم یہ فرض کر سکتے ہیں کہ جو عقل، زبان اور اخلاقی خصوصیات اُن کی زندگیوں میں تھیں، وہ ہماری زندگیوں میں بھی ہیں۔ وہ  ویسے ہی سوچتے تھے جیسے ہم سوچتے ہیں۔ وہ زبان کو ویسے ہی  سمجھتے تھے جیسے ہم سمجھتے ہیں۔ وہ اخلاق اور ایمان کے سوالات کا سامنا کرتے  تھے جیسے ہم لڑتے ہیں۔ اور انہی وجوہات کی بنا پر ہم پُر اعتماد ہو سکتے ہیں کہ ہم عہد نامہِ قدیم کو اپنی زندگیوں پر لاگو کر سکتے ہیں۔ جن لوگوں نے اسے لکھا اور جنہوں نے اسے پہلی بار وصول کیا، وہ خدا کی صورت میں تھے، بالکل اُسی    طرح جیسے ہم بھی خُدا  کی صورت میں ہیں۔
گناہگار  
دوسرے  زاویئے سے، ہم بھی عہد نامہِ قدیم کے لوگوں کی طرح ہیں کیونکہ سب انسان گناہگار ہیں۔ رومیوں 3 : 12 میں پولس نے زبور کا حوالہ دیتے ہوئے انسانوں کی گناہ آلود حالت کو بیان کیا۔ اُس نے لکھا:
" سب گُمراہ ہیں سب کے سب نِکمّے بن گئے۔کوئی بھلائی کرنے والا نہیں۔ ایک بھی نہیں۔۔" (رومیوں 3 : 12)
پولس رسول نے واضح کیا کہ سب لوگ گناہ کر چکے ہیں۔ اور یہ صرف نئے عہد نامہ کی تعلیم نہیں ہے۔ 1-سلاطین   8 : 46  میں سلیمان نے ہیکل کے افتتاح پر یہی بات کہی:
" کوئی اَیسا آدمی نہیں جو گُناہ نہ کرتا ہو۔" (1-سلاطین  8 : 46)
منظم  الہیات میں ایک تصور ہے جسے "کامل بگاڑ"   کہا جاتا ہے۔ اس کا مطلب یہ ہے کہ انسان کی پوری ہستی — اُس کی سوچ، اُس کے جذبات اور اُس کا رویہ — سب گناہ سے آلودہ ہیں۔ اس لیے یہ بنیادی حقیقت ہے کہ انسان جو کچھ بھی کرتا ہے، وہ خدا کے احکام اور اُس کے مقدس معیار کی نافرمانی میں کرتا ہے۔ اس لیے ہاں، گناہ آلود فطرت ایک حقیقت ہے۔
— ڈاکٹر لوئیس اورٹیزا
چونکہ ہم گناہگار ہیں اور خدا کی صورت کے بگڑے ہوئے عکس ہیں، اس لیے ہمیں یہ سمجھنا مشکل نہیں کہ عہد نامہِ قدیم کے مصنفین نے گناہ پر اتنی توجہ کیوں دی۔ ہم اس سطح پر عہد نامہِ قدیم سے جُڑ جاتے ہیں کیونکہ ہم جانتے ہیں کہ ہم گناہگار ہیں — بالکل اُن لوگوں کی طرح جنہوں نے پہلی بار عہد نامہِ قدیم کو وصول کیا تھا اور اُس کے بعد آنے والے سب لوگوں کی طرح بھی۔ ہم یہ بھی سمجھتے ہیں کہ عہد نامہِ قدیم گناہگاروں کی نجات پر کیوں زور دیتا ہے۔ انسان کے گناہ میں گرنے کے وقت سے ہی سب لوگ نجات کے محتاج رہے ہیں۔ یہ حقیقت بھی ہمیں عہد نامہِ قدیم کی قدیم دنیا سے جوڑتی ہے۔
عہد  
ایک تیسرے لحاظ سے بھی ہم ایک ہی قسم کے لوگ ہیں ۔ ہ عہد نامہِ قدیم کے زمانے میں، اُس کے بعد کے زمانوں میں، اور آج بھی، سب لوگ خدا کے ساتھ عہد میں بندھے ہوئے ہیں۔ یوں ہم ایک  ہی قسم کے ہوئے۔
عہد نامہِ قدیم اور نیا عہد نامہ مسلسل اس بات پر زور دیتے ہیں کہ سب لوگ خدا کے ساتھ عہد میں بندھے ہوئے ہیں۔ جیسا کہ ہم بعد کے اسباق میں دیکھیں گے، خدا کے آدم اور نوح کے ساتھ کیے گئے عہد کو "عالمگیر عہد" کہا گیا ہے کیونکہ وہ سب انسانوں کے ساتھ کیے گئے تھے۔ یہ  دونوں عہد سب لوگوں کو خدا کے سامنے ذمہ دار بناتے ہیں کیونکہ وہ اُن کا مہربان اور نیک بادشاہ ہے۔ باقی عہد نامہِ قدیم زیادہ تر اُن خاص عہدوں پر مرکوز ہے جو خدا نے اسرائیل کی قوم کے ساتھ کیے، جنہیں اکثر "قومی عہد" کہا جاتا ہے۔ اسرائیل کے لوگ خدا کے ابرہام، موسیٰ اور داؤد کے ساتھ کیے گئے عہدوں سے بندھے ہوئے تھے، اور بعد میں اُس نئے عہد سے بھی جن کی  بنی  اسرائیل کے نبیوں نے پیش گوئی کی تھی۔ اور آج ہم سب بھی اُسی حالت میں ہیں۔ ہر شخص خدا کے آدم اور نوح کے ساتھ کیے گئے عہدوں سے بندھا ہوا ہے۔ اور کلیسیا آج خدا کے ساتھ اُس کے خاص عہدوں سے بندھی ہوئی ہے جو اُس نے اسرائیل کے ساتھ کیے اور  اُس نئے عہد سے بھی  جو مسیح میں ہے۔
آپ کو یاد ہوگا کہ خروج  19 : 6  میں خدا نے کوہِ سینا پر بنی  اسرائیل کے ساتھ اپنے خاص عہد کے تعلق کے بارے میں کہا:
" تُم میرے لِئے کاہِنوں کی ایک مُملکت اور ایک مُقدّس قَوم ہو گے  ۔" (خروج 19 : 6 )
1-پطرس 2 : 9 میں پطرس رسول نے اسی آیت کا حوالہ دیا لیکن اُس نے نئے عہد نامے کی کلیسیا کو مُخا طب کیا:
" تُم ایک برگُزِیدہ نسل۔ شاہی کاہِنوں کا فِرقہ۔ مُقدّس قَوم اور اَیسی اُمّت ہو جو خُدا کی خاص مِلکِیّت ہے"  (1-پطرس 2 : 9  )
یہاں پطرس نے مسیحی کلیسیا   کے لئے وہی الفاظ کہے جو خدا نے عہد نامہِ قدیم میں اپنے خاص عہد کے لوگوں ، بنی اسرائیل سے کہے تھے۔ اُس نے ایسا اس لیے کیا کیونکہ مسیح کے پیروکار اب مسیح میں نئے عہد کے وسیلے خدا کے ساتھ جُڑ گئے ہیں۔ یہ ایک ایسا مستقل تعلق ہے جو پوری تاریخ میں جاری رہا ہے اور ہمیشہ قائم رہے گا۔
اب جب کہ ہم نے اُن چیلنجز کو دریافت کر لیا ہے جن پر قابو پانا ضروری ہے تاکہ عہد نامہِ قدیم کو اپنی زندگیوں پر لاگو کر سکیں، اور ہم نے اُن تعلقات کو بھی جانچ لیا ہے جو ہمیں عہد نامہِ قدیم سے جوڑتے ہیں، تو اب ہمیں اپنی توجہ  ارتقاء پر مرکوز کرنی چاہیے۔    اگر ہم چاہتے ہیں کہ عہد نامہِ قدیم کو اپنے زمانے میں درست طور پر لاگو کریں تو اس ارتقاء کو تسلیم کرنا لازمی ہے۔
ارتقاء
جیسا کہ ہم نے پہلے دیکھا، عہد نامہِ قدیم کو اپنی زندگیوں پر لاگو کرنے کے لیے ہمیں اُن تاریخی تبدیلیوں اور ارتقاء  کو بھی مدِنظر رکھنا ہوگا جو بائبلی ایمان میں واقع ہوئیں، چاہے وہ عہد نامہِ قدیم میں ہوں یا نئے عہد نامہ میں۔ عہد نامہِ قدیم، نیا عہد نامہ اور آج کا مسیحی ایمان سب ایک ہی مذہب اور ایک ہی ایمان کی نمائندگی کرتے ہیں۔ لیکن ہمیں ہمیشہ یہ تسلیم کرنا چاہیے کہ  وقت کے ساتھ ساتھ مختلف قسم  کے ارتقاء اار تبدیلیاں  واقع ہوئی ہیں۔
ان تبدیلیوں  کی کئی اقسام ہیں، لیکن ہم تین اہم  اقسام کو نمایاں کریں گے:
1. زمانے اور وقت کا ارتقاء
2. ثقافتی  ارتقاء   
3. ذاتی ارتقاء 
سب سے پہلے، خدا نے اپنے لوگوں پر اپنی ذات اور اپنی مرضی کو مختلف زمانوں یا ادوار میں ظاہر کیا ہے۔
زمانے اور وقت کا ارتقاء
بائبلی تاریخ  اس بات کا ایک طویل بیان ہے   جیسے جیسے تاریخ مسیح میں  اپنے  مقررہ انجام کی طرف بڑھتی گئی خدا   اپنی ذات کو اپنے لوگوں پر بتدریج ظاہر  کرتا گیا ۔ اس تاریخ کو سمجھنے کے کئی طریقے ہیں، لیکن ایک بہتر طریقہ یہ ہے کہ اسے بڑے بڑے زمانوں یا ادوار میں تقسیم کیا جائے جو خدا کے اپنے لوگوں کے ساتھ کیے گئے عہدوں کے مطابق ہوں۔ ہر عہد کے زمانے میں خدا نے اپنی ذات کو مزید  تر ظاہر کیا  ۔سادہ الفاظ میں، خدا نے نوح پر آدم سے زیادہ ظاہر کیا۔ اُس نے ابرہام پر نوح سے زیادہ ظاہر کیا۔ موسیٰ کو ابرہام  سے زیادہ وحی ملی۔ اور خدا نے داؤد کو موسیٰ سے زیادہ وحی دی۔ اور نئے عہد نامہ کے زمانے میں خدا نے خود کو  پہلے سے کہیں زیادہ ظاہر کیا۔
عبرانیوں    1 : 1-2 میں مصنف نے اس نکتے پر زور دیا جب اُس نے لکھا:
"اگلے زمانہ میں خُدا نے باپ دادا سے حِصّہ بہ حِصّہ اور طرح بہ طرح نبِیوں کی معرفت کلام کر کے۔ 2اِس زمانہ کے آخِر میں ہم سے بیٹے کی معرفت کلام کِیا جِسے اُس نے سب چِیزوں کا وارِث ٹھہرایا اور جِس کے وسِیلہ سے اُس نے عالَم بھی پَیدا کِئے۔"  (عبرانیوں 1:1-2)

یسوع          
خُدا 
نے خود کو اپنے لوگوں پر بتدریج آشکار کیا۔
)بائبلی مصنفین کی طرح، مسیحیوں نے بھی بائبلی تاریخ کو مختلف زمانوں یا ادوار میں تقسیم کیا ہے۔ لیکن مجموعی طور پر، مسیحیوں نے تسلیم کیا ہے کہ بائبلی تاریخ میں سب سے بڑی زمانہ وار ترقی عہد نامہِ قدیم اور نئے عہد نامہ کے درمیان واقع ہوئی۔ یہ تقسیم آج خدا کے کلام کو لاگو کرنے کے لیے نہایت اہم ہے۔ مسیحی صدیوں سے یہ سوال پوچھتے آ رہے ہیں: "








عہد نامہِ قدیم کی تعلیمات نئے عہد نامہ کے زمانے میں کس طرح لاگو ہوتی ہیں؟"
وفادار مسیحی درست طور پر یقین رکھتے ہیں کہ عہد نامہِ قدیم ہم پر لاگو ہوتا ہے، لیکن وہ اس کے پیغام کو اپنے زمانے پر لاگو کرنے کے مختلف طریقے اپناتے  ہیں۔
· ایک طرف وہ لوگ ہیں جو بائبلی تاریخ کو الگ الگ حصوں میں دیکھتے ہیں۔ یہ مسیحی خاص طور پر عہد نامہِ قدیم اور نئے عہد نامہ کے زمانوں کے فرق پر زور دیتے ہیں۔ وہ سمجھتے ہیں کہ ہمیں صرف وہی تعلیمات جدید ایمان داروں پر لاگو کرنی چاہئیں جو نئے عہد نامہ میں واضح طور پر دوبارہ بیان کی گئی ہیں۔ ورنہ عہد نامہِ قدیم مسیح کے پیروکاروں پر لاگو نہیں ہوتا۔
· دوسری طرف کچھ انتہا پسند نظریات ہیں جو بائبلی ایمان کو بالکل برابر اور یکساں مانتے ہیں۔ یہ مسیحی عہد نامہِ قدیم اور نئے عہد نامہ کے زمانوں کے تسلسل پر زور دیتے ہیں۔ اس نظریے میں، جب تک نیا عہد نامہ کسی تعلیم کو واضح طور پر رد یا تبدیل نہ کرے، مسیحیوں پر لازم ہے کہ وہ اُسے مانیں جیسے مسیح سے پہلے کے لوگ مانتے تھے۔
اس سبق میں ہم دونوں انتہاؤں سے بچیں گے اور اُس نظریے پر زور دیں گے جسے ہم "ارتقائی نظریہ" کہہ سکتے ہیں۔ اس نظریے میں، عہد نامہِ قدیم کی تمام تعلیمات نئے عہد نامہ کے مسیحیوں پر لاگو ہوتی ہیں۔ لیکن ہمیں یہ بھی تسلیم کرنا ہوگا کہ عہد نامہِ قدیم کے ہر پہلو میں تبدیلی آئی ہے کیونکہ خدا نے مسیح  کے زریعے کام کیا ہے۔ عہد نامہِ قدیم کی تمام تعلیمات مسیحیوں پر لاگو ہوتی ہیں، لیکن  یہ ہمیشہ نئے عہد نامے کی روشنی میں کیا جاتا ہے۔
 
عہد نامہِ قدیم اور نئے عہد نامہ کے تعلق پر بہت بحث ہوئی ہے، اور یہ موضوع آج بھی مباحثوں  کا مرکز ی موضوع ہے۔ ایک طریقہ جس سے ہم اس ارتقاء کو سمجھتے ہیں اُسے "تدریجی الہام "  کہا جاتا ہے۔ اس کا مطلب یہ ہے کہ خدا نے ابتدا میں سب کچھ ظاہر نہیں کیا۔ بائبلی تعلیمات  کے ارتقاء کی تاریخ دراصل جزوی الہام  سے شروع ہوئی اور پھر نئے عہد نامہ میں یسوع اور رسولوں کی تعلیمات کے ذریعے کلیسیا کی الہیات کو مکمل طور پر ظاہر کیا گیا۔
— ڈاکٹر ڈینیئل اسٹیفن
گلتیوں 3 : 24  میں پولس نے عہد نامہِ قدیم اور نئے عہد نامہ کے ایمان کے تعلق کو اس طرح بیان کیا
"شرِیعت مسِیح تک پُہنچانے کو ہمارا اُستاد بنی ۔" (گلتیوں 3 : 24 )
اس آیت میں "استاد" یونانی لفظ paidagogos (παιδαγωγός) کا ترجمہ ہے۔ یہ لفظ اُس استاد یا سرپرست کے لیے استعمال ہوتا تھا جو بچے کو اُس کی بلوغت تک تعلیم دیتا، رہنمائی کرتا اور تربیت کرتا۔ پولس نے یہاں بتایا کہ عہد نامہِ قدیم کی تعلیمات بچے کو دی جانے والی ہدایات کی طرح تھیں، لیکن نئے عہد نامہ کی تعلیمات بالغ  شخص کو دی جانے والی ہدایات کی طرح ہیں۔
ہم سب جانتے ہیں کہ والدین چھوٹے بچوں کو یہ سبق دیتے ہیں: "سڑک پر نہ جانا۔" "آگ کے قریب نہ جانا۔" لیکن جب بچے بڑے ہو جاتے ہیں تو والدین اُنہیں بار بار یہ نہیں کہتے،وہ بالغ ہو جاتے ہیں۔ پھر بھی والدین توقع کرتے ہیں کہ اُن کے بالغ بچے اپنے بچپن کے اصولوں کی حکمت کو یاد رکھیں۔ ہم توقع کرتے ہیں کہ بالغ لوگ یاد رکھیں کہ سڑک اور آگ خطرناک ہیں اور اُنہیں احتیاط سے استعمال کریں۔
اسی طرح، عہد نامہِ قدیم  بھی بچے کو سکھائے گئے اصولوں کی طرح ہے۔   جب بنی  اسرائیل کے لوگ  بلوغت کی طرف بڑھ رہے تھے تو یہ انہیں اُن  کی روحانی حالت کے مطابق دیا  گیا تھا ۔ نیا عہد نامہ اُن لوگوں کے لیے تعلیم ہے جو مسیح میں خدا کی الہام  کے بعد زندہ ہیں۔ اگر ہم نئے عہد نامہ کے ایمان دار ہونے کے باوجود عہد نامہِ قدیم کو بالکل ویسے ہی مانیں جیسے اُس زمانے کے لوگ مانتے تھے، تو ہم مسیح کی اہمیت کو رد کرتے ہیں۔ لیکن اگر ہم عہد نامہِ قدیم کی حکمت کو رد کر دیں، تو ہم مسیح کے اُس احترام کو رد کرتے ہیں جو اُس نے عہد نامہِ قدیم کے اختیار کے لیے دکھایا۔ اس لیے وفادار ایمان داروں کے طور پر ہمیں عہد نامہِ قدیم کے اختیار کے تابع ہونا چاہیے، لیکن اُن لوگوں کی طرح  جن پر زمانوں کی تکمیل آ پہنچی ہے۔
اگر ہم چاہتے ہیں کہ عہد نامہِ قدیم کو اپنے دور میں درست طور پر لاگو کریں تو وقت اور زمانے  کے  ارتقاء کے ساتھ ساتھ    ہمیں ثقافتی ارتقاء  کو بھی مدِنظر رکھنا ہوگا۔
ثقافتی ارتقاء
جب ہم عہد نامہِ قدیم کا مطالعہ کرتے ہیں، تو ہمیں اُس میں بیان کردہ ثقافتی نمونوں اور اپنی دنیا کے ثقافتی نمونوں کے درمیان مماثلت اور فرق کو سمجھنا چاہیے۔ ہمیں یہ سوالات پوچھنے چاہئیں:
· ہمارے زمانے کی کون سی ثقافتی خصوصیات ابرہام کے زمانے سے قریب تر ہیں؟
· ہماری ثقافت داؤد کے زمانے کی ثقافت سے کس طرح مشابہ ہے؟
· انسانی ثقافت عہد نامہِ قدیم کے قدیم زمانوں سے اب تک  کس طرح بدلی ہے؟
· کون سے رسم و رواج اور روایات مختلف ہیں؟
اگر ہم چاہتے ہیں کہ عہد نامہِ قدیم کو جدید زندگی پر ذمہ داری کے ساتھ لاگو کریں، تو ہمارے لئے  ان سوالات کے جواب دینا لازمی ہے۔
ہم اکیسویں صدی میں رہتے ہیں، اور ہم دیکھتے ہیں کہ ہماری ثقافت اور عہد نامہِ قدیم کی ثقافت ایک دوسرے سے مختلف ہیں۔ اس لیے ہمیں متن کو صحیح طور پر سمجھنے کے لئے بائبلی ثقافت میں گہرائی سے جانا ہوگا  ۔ آج ہم جو کچھ کرتے ہیں وہ عہد نامہِ قدیم کے لوگوں کے طریقوں سے بہت مختلف ہے۔ اس لیے ہمیں لازمی طور پر اُس وقت کے سیاق و سباق اور ثقافت کو دیکھنا ہوگا تاکہ ہم سمجھ سکیں کہ خدا اُس زمانے میں اپنے لوگوں کی زندگی میں کیا کر رہا تھا۔
— ڈاکٹر ڈینیئل سِمانگو
اگر ہم چاہتے ہیں کہ عہد نامہِ قدیم کو اپنے دور میں لاگو کریں تو  ہمیں نہ صرف وقت اور ثقافت کے ارتقاء  پر غور کرنا چاہیے  بلکہ   ہمیں ذاتی ارتقاء  کو بھی مدِنظر رکھنا ہوگا۔
 ذاتی ارتقاء
عہد نامہِ قدیم کے لوگوں اور آج کے جدید انسانوں کے درمیان کئی بڑی مماثلتیں اور کئی بڑے فرق موجود ہیں۔ اگر ہم چاہتے ہیں کہ عہد نامہِ قدیم کے متن اور تعلیمات کو صحیح طور پر لاگو کریں، تو ہمیں یہ سوالات پوچھنے چاہئیں:
· ہماری ذاتی زندگیاں عہد نامہِ قدیم میں دکھائی دینے والی زندگیوں سے کس طرح مشابہ ہیں؟
· ہمارے معاشرے میں ہمارے کردار کیا ہیں؟ یہ کردار عہد نامہِ قدیم کے لوگوں کے کرداروں سے کس طرح مختلف یا مشابہ ہیں؟
· ہماری روحانی حالت کیا ہے؟
· ہمارے خیالات، اعمال اور جذبات عہد نامہِ قدیم کے لوگوں کے خیالات، اعمال اور جذبات سے کس طرح مشابہ یا مختلف ہیں؟
جب ہم قدیم عہد نامہِ قدیم کے لوگوں اور جدید انسانوں کے درمیان مماثلتوں اور فرقوں کو مدِنظر رکھتے ہیں، تو ہم بہتر طور پر سمجھ سکتے ہیں کہ عہد نامہِ قدیم کو اپنے اس جدید  دور میں کس طرح لاگو کیا جائے۔
خُلاصہ
اس سبق میں ہم نے یہ سوال کیا کہ ہمارے لئےعہد نامہِ قدیم کا مطالعہ کیوں ضروری ہے۔ ہم نے اُن مشکلات کو تسلیم کیا جو ہمیں درپیش ہیں کیونکہ ہمارے اور اس قدیم کتاب کے درمیان بہت  فاصلہ ہے۔ ہم نے اس فاصلے کے اسباب اور اقسام کو بھی دیکھا۔ ہم نے یہ بھی دیکھا کہ نیا عہد نامہ ہمارے دور کے لیے عہد نامہِ قدیم کی اہمیت کو واضح طور پر  تسلیم کرتا ہے۔ یسوع اور پولس کی تعلیمات میں یہ  خاص طور پر نظر آتا ہے۔ اور ہم نے اُن راستوں کو بیان کیا جن پر ہمیں چلنا چاہیے، یعنی چیلنجز،رابطوں اورارتقاء  کو مدِنظر رکھتے ہوئے عہد نامہِ قدیم کو اپنی زندگیوں پر لاگو کرنا۔
اکثر ایسا ہوتا ہے کہ مسیح کے پیروکار عہد نامہِ قدیم کے بارے میں بہت کم جان کر ہی  مطمئن ہو جاتے ہیں اور صرف نئے عہد نامہ کو خدا کا کلام سمجھتے ہیں۔   نیا عہد نامہ یقیناً اہم ہے،  لیکن   اُن مسیحیوں کے لیے کافی نہیں   جو اپنے ایمان میں بڑھنا چاہتے ہیں۔ ہمیں عہد نامہِ قدیم کی بھی ضرورت ہے۔ عہد نامہِ قدیم کا مطالعہ کرنے میں محنت لگتی ہے، لیکن یہ محنت ہر لحاظ سےبیش قدر ہے۔ عہد نامہِ قدیم خدا کا کلام ہے۔ اور مسیح کے وفادار شاگردوں کے طور پر ہمیں ان صحائف  کو اُسی طرح اپنانا چاہیے جیسے مسیح نے اپنایا۔ جب ہم ایسا کریں گے، تو ہم جانیں گے  کہ عہد نامہِ قدیم ایک شاندار تحفہ ہے جو خدا نے ہمیں دیا ہے تاکہ ہم ہر جگہ اور ہر زمانے میں اُس کی پیروی کریں۔
شریک مصنفین
ڈاکٹر رچرڈ ایل۔ پراٹ، جونیئر، (میزبان)  تھرڈ ملی نیئم منسٹریز کے شریک بانی اور صدر ہیں۔ وہ بیس سال سے زیادہ عرصے تک ریفارمڈ تھیولوجیکل سیمنری میں عہد نامہِ قدیم کے پروفیسر کے طور پر خدمات انجام دیتے رہے اور وہاں عہد نامہِ قدیم کے شعبے کے سربراہ بھی رہے۔
ڈاکٹر پراٹ ایک  سند یافتہ پادری ہیں اور دنیا بھر میں خوشخبری سنانے اور تعلیم دینے کے لئے  وسیع پیمانے پر سفر کرتے ہیں   ۔ انہوں نے اپنی تعلیم ویسٹ منسٹر تھیولوجیکل سیمنری سے شروع کی، پھر یونین تھیولوجیکل سیمنری سے ایم۔ڈِو (M.Div.) کی ڈگری حاصل کی، اور آخرکار ہارورڈ یونیورسٹی سے عہد نامہِ قدیم کے مطالعہ میں ڈاکٹریٹ (Th.D.) کی ڈگری حاصل کی۔
وہ NIV Spirit of the Reformation Study Bible کے جنرل ایڈیٹر ہیں اور New Living Translation کے مترجمین میں شامل ہیں۔ اس کے علاوہ، انہوں نے بے شمار مضامین اور کتابیں تحریر کی ہیں، جن میں شامل ہیں:
· Pray with Your Eyes Open
· Every Thought Captive
· Designed for Dignity
· He Gave Us Stories
· Commentary on 1 & 2 Chronicles
· Commentary on 1 & 2 Corinthians

  پاسٹر مائیکل جے۔ گلودو، ریفارمڈ تھیولوجیکل سیمنری، اورلینڈو، فلوریڈا میں بائبلی مطالعات کے ایسوسی ایٹ پروفیسر ہیں۔
  ڈاکٹر جیمز ایم۔ ہملٹن، سدرن بیپٹسٹ تھیولوجیکل سیمنری میں بائبلی تھیولوجی کے ایسوسی ایٹ پروفیسر ہیں اور کین ووڈ بیپٹسٹ چرچ کے وعظ کرنے والے پادری ہیں۔
  ڈاکٹر تھڈیئس جے۔ جیمز، جونیئر، برمنگھم تھیولوجیکل سیمنری میں تعلیمی امور کے نائب صدر ہیں۔
  ڈاکٹر مارک اے۔ جیننگز، گورڈن-کونویل تھیولوجیکل سیمنری میں نئے عہد نامہ کے انسٹرکٹر ہیں۔
  ڈاکٹر رابرٹ میک ایوین، ایسٹ ایشیا اسکول آف تھیولوجی، سنگاپور میں بائبلی مطالعات کے لیکچرر اور چینی تھیولوجی ڈیپارٹمنٹ کے ڈائریکٹر ہیں۔
  پاسٹر ٹموتھی ماؤنٹفورٹ، ویسٹرن چائنا کووننٹ تھیولوجیکل سیمنری میں اکیڈمک ڈین ہیں۔
  ڈاکٹر میتھیو نیوکرک، کرسٹ بائبل سیمنری، اوکازاکی، جاپان میں صدر اور عہد نامہِ قدیم کے پروفیسر ہیں۔
  ڈاکٹر لوئیس اورتیزا، برمنگھم تھیولوجیکل سیمنری میں کاؤنسلنگ کے ایڈجنکٹ پروفیسر ہیں۔
  ڈاکٹر فلپ رائکن، وہیٹن کالج کے صدر ہیں۔
  ڈاکٹر ڈینیئل سِمانگو، کیپ ٹاؤن، جنوبی افریقہ میں بائبل انسٹی ٹیوٹ آف ساؤتھ افریقہ کے پرنسپل ہیں۔
  ڈاکٹر ویانی سِندو، جنوبی افریقہ میں جارج وائٹ فیلڈ کالج کے لیکچرر ہیں۔
  ڈاکٹر ڈینیئل اسٹیفن، گواتیمالا سٹی میں Seminario Teológico Centroamericano میں وزٹنگ پروفیسر ہیں۔
  ڈاکٹر پیٹر واکر، ٹرینیٹی اسکول فار منسٹری میں بائبلی مطالعات کے پروفیسر اور وِکلف ہال، آکسفورڈ میں ایسوسی ایٹ وائس پرنسپل کے طور پر خدمات انجام دے چکے ہیں۔ وہ اس وقت یروشلم سینٹر فار بائبلی مطالعات میں انسٹرکٹر ہیں۔
  ڈاکٹر اسٹیفن جے۔ ویلَم، سدرن بیپٹسٹ تھیولوجیکل سیمنری میں مسیحی تھیولوجی کے پروفیسر ہیں۔
  ڈاکٹر اسٹیفن ای۔ وٹمر، گورڈن-کونویل تھیولوجیکل سیمنری میں نئے عہد نامہ کے ایڈجنکٹ پروفیسر اور پیپرل کرسچن فیلوشپ، پیپرل، میساچوسٹس میں لیڈ پادری ہیں۔

اصطلاحات اور اُن کے معانی
    موافقت  – یہ اصطلاح اس بات کو بیان کرنے کے لیے استعمال ہوتی ہے کہ کس طرح لامحدود خدا محدود انسانوں سے بات کرتا ہے۔ خدا اپنی بات کو اس طرح ڈھالتا اور سادہ کرتا ہے کہ ہم اُسے سمجھ سکیں۔
 کینن / صحیفہ کا معیار  – ایک مستند معیار؛ یہودی-مسیحی روایت میں وہ مخصوص اور معتبر مجموعہ جو صحیفہ کے طور پر تسلیم کیا گیا ہے۔
 عہد -  ایک پ  قانونی معاہدہ جو دو افراد یا گروہوں کے درمیان ہوتا ہے، یا خدا اور کسی فرد یا گروہ کے درمیان قائم کیا جاتا ہے۔
ارتقائی  نظریہ  – یہ نظریہ عہد نامہِ قدیم اور نئے عہد نامہ کے درمیان تسلسل اور تبدیلیوں کو دیکھتا ہے اور یہ دعویٰ کرتا ہے کہ پورا عہد نامہِ قدیم آج بھی اہم ہے، لیکن اُسے نئے عہد نامہ کی روشنی میں لاگو کرنا ضروری ہے۔
 خدا کی صفات  – خدا کی ذات کی کامل خوبیاں جو مختلف تاریخی مظاہر کے ذریعے ظاہر ہوتی ہیں؛ ایسی صفات جو صرف خدا کے پاس ہو سکتی ہیں۔
  Ergates (یونانی لفظ  – یونانی زبان کا لفظ جس کا مطلب ہے "ایک مزدور" یا "کام کرنے والا شخص"۔
 ابدی منصوبہ – کائنات کے لیے خدا کا ابدی منصوبہ، جو تخلیق کے کام سے پہلے ہی قائم کیا گیا تھا۔
 برابر نظریہ  – یہ نظریہ عہد نامہِ قدیم اور نئے عہد نامہ کے تسلسل اور تبدیلیوں کو دیکھتا ہے اور یہ دعویٰ کرتا ہے کہ اگر نیا عہد نامہ کسی تبدیلی کا ذکر نہ کرے، تو ہمیں عہد نامہِ قدیم کو زیادہ سے زیادہ قریب سے ماننا چاہیے۔
 غیر متغیر  – یہ اصطلاح "کبھی نہ بدلنے والا" کے معنی میں استعمال ہوتی ہے؛ خدا کے کردار اور اُس کی کامل صفات کی غیر متغیر فطرت کو بیان کرنے کے لیے۔
 میکانیکی الہام – یہ نظریہ کہتا ہے کہ روح القدس نے بائبل کو گویا لفظ بہ لفظ لکھوایا، اور انسانی مصنفین نے محض وہی کچھ لکھا جو اُنہیں بتایا گیا۔
 قومی عہد – وہ عہد جو کسی ایسے فرد کے ساتھ کیا گیا جو اسرائیل کی قوم کی نمائندگی کرتا تھا (جیسے ابرہام، موسیٰ اور داؤد)۔
 نیا عہد  – مسیح میں تکمیل کا عہد؛ پہلی بار یرمیاہ 31:31 میں ذکر کیا گیا۔
 نامیاتی الہام  – یہ نظریہ کہتا ہے کہ روح القدس نے انسانی مصنفین کی شخصیت، تجربات، سوچ اور ارادوں کو استعمال کیا، اور اُن کی تحریر کو اختیار اور خطا سے پاک رہنمائی کے ساتھ مکمل کیا۔
 اصل مطلب  – وہ اثر اور معنی جو خدا اور اُس کے الہام یافتہ مصنفین نے کسی متن کے ذریعے اُس کےاولین سامعین تک پہنچانے کا ارادہ کیا تھا۔
 رومانوی الہام  – یہ نظریہ کہتا ہے کہ روح القدس نے بائبلی مصنفین کو لکھنے کی تحریک دی، لیکن اُن کی تحریروں کی نگرانی نہیں کی۔
 تقسیمی نظریہ  – یہ نظریہ عہد نامہِ قدیم اور نئے عہد نامہ کے تسلسل اور تبدیلیوں کو دیکھتا ہے اور یہ دعویٰ کرتا ہے کہ اگر نیا عہد نامہ کسی بات کا ذکر نہ کرے، تو ہمیں اُسے لاگو کرنے کی ضرورت نہیں۔
 تمثیل  – یہ مطالعہ کہ بائبلی تاریخ کے اہم افراد، ادارے اور واقعات کس طرح بعد کے افراد، اداروں اور واقعات کی پیشین گوئی یا علامت بنتے ہیں۔
 عالمگیر عہد  – وہ عہد جو کسی ایسے فرد کے ساتھ کیا گیا جو پوری انسانیت کی نمائندگی کرتا تھا (جیسے آدم اور نوح)۔

